                                   ნინო ხარატიშვილი

მრისხანება
                                          ნინო ბურდულის თარგმანი
რაც უფრო თამამად და სუფთად ვაგებთ, მით მეტია დანაკარგი. -  ეს არის  ერთადერთი,  რასაც ჩვენ ვფლობთ.
რილკე

პერსონაჟები:

რაფაელი - კაცი, რომელიც  მოტივს ეძებს

ანტონი -  სავარაუდოდ ტერორისტი

ადამი -  სელიას ქმარი

სელია -  ადამის ცოლი

ანტონია(ტონი) -  გოგო, რომელიც ნატრობს, რომ  არაფერს ნატრობდეს
ოსკარი -  კაცი, რომელიც ვარსკვლავებს დაეძებს

რულა -  ახალგაზრდა ქალი, რომელსაც გონია, რომ ღირდა

მართა -  ალუბლის ნამცხვრის მოყვარული  შაკიკიანი  პროდუსერი
პროლოგი  ეპილოგის  გარეშე / ეპილოგი პროლოგის ნაცვლად
ყველა  მარტოა..... ყველგან და ყოველთვის.
ახლა.

ტონი  /სათამაშო მოედანზე/ ცოტაც და ავფეთქდებით. ჩემს ოცნებებს საკუთარი ხელით ამოვძირკვავ. ყველას. თავებს წავაცლი. ვენებს გადავუხსნი.  ჩონჩხებად ქცეულ, მკვდარ ოცნებებს  სათითაოდ   ჩავდებ მიწაში, სანამ არ დავივიწყებ ყველაფერს, რასაც ოდესღაც ვნატრობდი. არ დავიტირებ.  - არც იმას , რაც იყო,  არც იმას, რაც იქნება,  და არც იმას, რაც შეიძლებოდა  ყოფილიყო. ბედნიერების ეს პატარა ნაკუწი რომ არა. ეს ერთი ციცქნა ბედნიერება. რომელიც  დაჩირქდა და  ამტკივდა. მაგრამ ეტყობა ბედნიერებას ტკივილი მოაქვს. არც  კი ვიცოდი. 
მართა  /ალუბლის ნამცხვარს ჭამს/  უკვე  გადავწყვიტე,  100.400,50.   100.410,50.  100.420,50.  100.430,50.   100,440,50.   100.450,50.   100.460, 50.   100.470,50.  100.480,50... ცხრაასიათასექვსასორმოცი...
რაფაელი /გადის ოთახიდან დღის სინათლეზე/ არ არსებობს უკეთესი და უარესი, -  მითუმეტეს,  უკეთესი და უარესი სამყაროები.  კითხე ერთი შენს ღმერთს, თუ იპოვი როდისმე.....

ადამი როცა  განგაში  ატყდა,  უცებ  წარმოვიდგინე,  როგორ გამოყავს  გაბრიელს  თავისი ველოსიპედი გარაჟიდან, და  გამეცინა. ადამიანები გარბოდნენ, კიოდნენ... ვიფიქრე, რაღაც იწვის მეთქი. მერე გაირკვა, რომ ბომბი იპოვეს. მე კი ვიდექი იქ  და ვიცინოდი.  არ ვიცი, რა  მაცინებდა.  - ეს ხომ  არანორმალურია, -  ხალხი პანიკაშია,  ტერიტორიას  კეტავენ,  ნამდვილი  სიგიჟეთია, მე კი სიცილს ვერ ვიკავებ....
სელია  /მობუზული/  ისე კარგად მახსოვს ეს სიზმარი. ყოველი წვრილმანი მახსოვს, ყველაფერი  -  მისი სახის გარდა. ქუჩაში მივდივართ, გაზაფხულია. სამყარო ყვავის და  თავისი სილამაზე  ყელში აქვს ამოსული. გარს ვუვლით დიდ  მრგვალ მოედანს.  ბოლოში გზის გასაყარია და მიწისქვეშა გადასასვლელი. გზები სხვადასხვა მიმართულებით მიდის. აქ  ძალიან ხშირად ვყოფილვარ. ხშირად გამივლია ეს გადასასვლელი ბავშვობაში, მასთან ხელიხელჩაკიდებულს. ოღონდ  არ ვიცი, რომ სიზმარია -  სიზმარში ეს  არ ვიცი. ის  გადასასვლელი  უსასრულოა, ყოველშემთხვევაში მაშინ ასე მეჩვენებოდა.  ჩემს სიზმარშიც  გრძელია და ჩაბნელებული, მიუხედავად იმისა რომ თბილი და ნათელი დღეა. დაუსრულებელი კიბეები სხვადასხვა  გასასვლელებისკენ  ადის. ბავშვობაში ხშირად მიფიქრია,  ნეტა რა მოხდება, გასასვლელი რომ შემეშალოს მეთქი.....

 ანტონი  /სათამაშო მოედანზე/ როცა სამყარო ერთ დიდ  ჭრილობად გადაიქცევა, როცა ყველაფერი გაქრება, რაც გვიყვარდა,  როცა  ყველაფერს ცეცხლი წაეკიდება, როცა  ყვირილი  შეწყდება, როცა სახლები ჩამოინგრევა, როცა ცრემლები დაშრება, როცა  წყალი წაგვიღებს....
ოსკარი  /ტყეში/   არჩევანი გაკეთებულია - მე მივდივარ.
რულა  /იქ, სადაც აღარ არსებობენ/ ალბათ, ღირდა.  ასე მგონია. ღირდა,  აბა რა.

1.სისხლის,  ოფლის და  გაჩუმების ფასად  შეძენილი სახლი.  შემოდის ადამი.

სელია  როგორც იქნა!  საყვარელო... ისე ვღელავდი.  გინდა ლიმონათი?  პიტნისაც  გვაქვს. არც კი  მეგონა,  რომ  კიდევ  არსებობს.  გვაქვს ფორთოხალი, კენკრა, ინგვერი და პიტნა,  შაბათს საყიდლებზე რომ  ვიყავით, გაბრიელმა  მოინდომა...
ადამი ბომბის გამო  ყველა ფრენა გადაიდო. გავიჭედე.
სელია ვიცი, საყვარელო. გამოაცხადეს. საშინელებაა.
ადამი ახალი ხომ  არაფერია....
სელია არა.
ადამი რა გჭირს? 
სელია ესე იგი, ლიმონათი არ გინდა.
ადამი რაღაც დაბნეული ჩანხარ.
სელია რა უნდა მჭირდეს?  გარდა იმისა,  რომ უკვე  11 საათი და 34 წუთი გავიდა მას მერე, რაც დაიკარგა.  /პაუზა/ ტბაშიც კი  ეძებეს.  თვლიან, რომ ცოცხალი აღარ არის. ყველა ასე ფიქრობს.  შენც ასე ფიქრობ?  შენც  მკვდარი გგონია?
ადამი მთელი აეროპორტი გადაკეტეს.   სასტუმროში ვიჯექი გამოუსვლელად.   ველოდებოდი....  მეც მეშინია.  მაგრამ თავი ხელში უნდა ავიყვანოთ, სელია.  მისი გულისთვის მაინც.
სელია დილას თავისი საყვარელი მიუსლი ჭამა.  შაქრით.  მე  ვაშლი გავატანე.  ვიფიქრე,  დროა  მის  ჯანმრთელობაზე  ვიზრუნო მეთქი.  შესვენებაზე კეკსის ჭამა  მირჩევნიაო - აწუწუნდა.  მაგრამ  მე არ დავყევი,  მაინც ჩემი გავიტანე.  მათემატიკის მასწავლებელზე  მელაპარაკა, -  გრძელი და  ლამაზი თმა აქვსო. -  მგონი, შეყვარებულია.  ვიფიქრე, ალბათ ადრეულად მომწიფების ბრალია  მეთქი. -   დღეს ხომ ყველაფერს  ფსიქოლოგიური   ახსნა  .....
ადამი შეწყვიტე. ძალიან  გთხოვ.
სელია როგორც კი გათენდება,  პოლიციაში უნდა წახვიდე ...   კითხვებზე უნდა  უპასუხო.  მოკლედ, მე  პიტნისას  გავსინჯავ, აღარც კი მახსოვს როგორი გემო აქვს!   თავიდან  ჩვენზეც კი  ქონდათ ეჭვი, წარმოგიდგენია?!....  საკუთარი შვილი როგორ უნდა... შენზეც  გამომკითხეს,  სად წავიდაო, რისთვის წავიდაო... მე ვუთხარი,  რომ ჩემი ქმარი -  ბავშვის მამა, - ძალიან ბევრს მუშაობს.  უნდა,  ჩვენს  ბიჭს ყველაფერი ქონდეს, რაც საჭიროა ...  ვუთხარი,  რომ  სამაგალითო ცოლ-ქმარი  ვართ, რომ გადამკვდარი ვართ შვილზე.  ისიც კი ვუთხარი,  როგორი  ფანტასტიკური სექსი გვაქვს.
ადამი შეწყვიტე.
სელია როგორი  სიყვარული იცი,  როგორი ურთიერთგაგება  სუფევს ჩვენს შორის, როგორ ვუდგევართ ერთმანეთს მხარში -  ჩვენი ოჯახის საკეთილდღეოდ. 
ადამი როცა  გათენდება,   ჩამოვურეკოთ  მის  კლასელებს და ყველაფერი   კიდევ ერთხელ გამოვკითხოთ:  რას აკეთებდა, რაზე ლაპარაკობდა.  ვინ ნახა ბოლოს.
სელია იქნებ მოიტაცეს და ფული უნდათ.  -  გენიალური ფინანსური კონსულტანტის შვილიაო  და ეგენი  კარგად გადაიხდიანო, ჩათვალეს.
ადამი ყველაფერს მივცემ,  რასაც  მოითხოვენ.  თუ პოლიციის ჩარევა არ მოუნდებათ,  შუამავალსაც  ვიპოვი....
სელია პაულამ.
ადამი რა?
სელია ბოლოს პაულამ  ნახა. 7 წლის პაულამ.  ერთი კბილი  არა აქვს.  აქვე ცხოვრობს - სამი სახლის იქით.  ერთად ჩამოვიდნენ  სასკოლო ავტობუსიდან,  ერთად ამოუყვნენ  ქუჩას,  მერე  დაემშვიდობა  და  სახლში წამოვიდა. მაგრამ  არ მოსულა. რა უგემურია!
ადამი რატომ არ აკითხავდი  გაკვეთილების შემდეგ?  რატომ შეტენე   6 წლის ბავშვი  სასკოლო ავტობუსში?   რისი დამტკიცება გინდოდა? - რომ  დედის მოვალეობებს   უმკლავდები?   რომ  ბავშვს  დამოუკიდებლობას  აჩვევ?  რა საჭირო იყო ეს, სელია?
სელია მე მეკითხები, რატომ  შევტენე სკოლის ავტობუსში?  შენ -  მეკითხები -  მე? რას მიყურებ?
ადამი არა. ცოცხალია. დარწმუნებული ვარ,  ცოცხალია...  დაყიალობს ალბათ სადმე,  რომელიმე  ზრდასრულ ძმაკაცებთან  ერთად,  დიდი გონია თავის თავი  და არაფერი არ ანაღვლებს....  ან  იქნებ  გზა აებნა...
სელია გზა აებნა? ამ მიყრუებულ სოფელში?
ადამი ან იქნებ  თავის  მათემატიკის მასწავლებელს დარაჯობს - ზის მისი სახლის  სარდაფში  და უხარია. შენ  გგონია  6 წლის  ბიჭს არ  შეუძლია სიყვარული? - თან გაბრიელი .... სხვანაირია.  ხომ  იცი.
სელია მაპატიე.
ადამი მაგრამ  არა უშავს.  ვიპოვით. აქ  არა ვარ?!  მე დავბრუნდი და  ჩვენ მას ვიპოვით.
სელია ახალ ამბებში ის ბიჭი  აჩვენეს. ბომბი რომ გააკეთა. და ვიფიქრე,  ნეტა  გაბრიელი  იყოს მეთქი  მის ადგილას.  თანახმა ვარ,  ტერორისტი იყოს , არანორმალური, - ოღონდ  დაბრუნდეს.   ოღონდ  ცოცხალი იყოს.
ადამი რომ დამირეკე, კინაღამ მოვკვდი.  მაგრამ გაჭედილი ვიყავი. გეფიცები.
სელია ფორთოხალი  უფრო გემრიელია. აბა გასინჯე.
ადამი სამზარეულოში გავალ. რამეს  შევჭამ.  ვისკიც  უნდა დავლიო, ან რამე, სულერთია. თორემ ამ  ღამეს ვერ  გადავიტან.  როგორც კი  გათენდება, პოლიციაში დავრეკავ...
სელია რომ აღარ  დაბრუნდეს, რა მეშველება?
 ადამი აუცილებლად  ვიპოვით.
სელია სად  გავარდი   ასე დილა უთენია?
ადამი ახლა მის დაკარგვას მე ნუ გადმომაბრალებ.  არ არის ჩემი ბრალი. არც ის, რომ  ბევრს ვმუშაობ და არც ის,  რომ  ჩემი სამუშაო შენს იდეალებს  არ ესადაგება! მე ვცდილობ მისი მომავალი უზრუნველვყო!  რაკი  მის  დაბადების დღეზე  აქ არ ვიყავი, გგონია, რომ საკმარისად არ მიყვარს?  მე ის მიყვარს, სელია. ძალიან მიყვარს.  
სელია დამშვიდდი, ადამ.
ადამი  ბეჭედს ამოიღებს.
სელია რა არის?
ადამი ეს შენ.
 სელია ჭიამაიიანი ბეჭედი მიყიდე?
ადამი ამბობენ, ბედნიერება მოაქვსო.
სელია ბედნიერება?
ადამი რომელიც  ასე ძალიან  გვჭირდება ახლა. /პაუზა/ ხომ მოგწონს?
სელია გაღუნულია.  ისე, რომ იცოდე,   კენკრის ლიმონათი ყველაზე გემრიელია.  აბა  გასინჯე!
2.დაკითხვების ოთახი.  ღამეა.  სადაცაა  ზვავი  ჩამოწვება....

რაფაელი ხმა ამოიღე,  სექტანტი  ხარ?   ფანატიკოსი?  აბა, ვინ? მითხარი.
 ანტონი  ერთი წუთით უნდა გავიდე....
რაფაელი შენ გეკითხები.
ანტონი გეხვეწებით.  ტუალეტში მინდა.
რაფაელი სულ არ მაინტერესებს რა გინდა.  დარწმუნებული ვარ,  არც იმათ  აინტერესებთ,  ვის  გაწირვასაც აპირებდი.  - ჩვენ რომ არა, -  შენს  სინდისზე იქნებოდა ის ხალხი.
 ანტონი მარტო  ერთი თვითმფრინავის გაჩერება მინდოდა -  8:30 ციურიჰში  რომ მიფრინავდა. მეტი არაფერი.
რაფაელი რად გინდოდა?
ანტონი თქვენ მაინც  ვერ გაიგებთ.
რაფაელი ბომბი ხომ  გააკეთე, აეროპორტში  ხომ  შეიტანე. იცი, რამდენი ადამიანი იყო იქ? იცი, რამდენ ადამიანს დაუჯდებოდა სიცოცხლის ფასად ეგ  შენი სათამაშო?
ანტონი არავითარი აფეთქება არ იქნებოდა.
რაფაელი იცი, რა მგონია?  შენ ალბათ,   რაღაც მნიშვნელოვანი  გინდოდა გაგეკეთებინა.   და  მე მგონი, ისიც ვიცი, -  რა და რატომ. ჩვენ  მგზავრების სია შევისწავლეთ. მენეჯერების კონგრესის მონაწილეებით იყო ბიზნეს კლასი გავსებული.  ეგ  პროჭები, ფულის მონები....  გუშინ  იყო დაგეგმილი, არა?
ანტონი რა?
რაფაელი რატომ არ გინდა დამეხმარო, ანტონ. /პაუზა/  სადაცაა  დედაშენი მოვა...
 ანტონი რა უთხარით?
რაფაელი სიმართლე, სხვა რა უნდა გვეთქვა? ძალიან ცუდადაა.
ანტონი ის...  რა  შუაშია...
რაფაელი მისი  გაზრდილი ხარ. თანაც  უმამოდ, ასე რომ...
ანტონი ეს ხომ  იმას არ ნიშნავს, რომ ტერორისტი ვარ!
 რაფაელი ჰო, სამაგალითო ბიჭი ხარ, არა? მამაშენმა  მიგატოვათ, მაგრამ ალიმენტებს წესიერად იხდიდა.  შენ მუსიკალურ სკოლაში დადიოდი, საქსოფონზე დაკვრას სწავლობდი.  გოგოები გიჟდებიან საქსოფონზე, არა?  გეთანხმები, არის ამაში რაღაც. მეგობრებიც  გყავდა. კარგი მოსწავლეც  იყავი.
ანტონი ყველაფერი გცოდნიათ... 
რაფაელი მაგრამ ეს ყველაფერი მე  არ მაინტერესებს. მე შენი ცხოვრება იმ მომენტიდან  მაინტერესებს, როცა ყველა საგანში გაგიუარესდა მოსწრება. რატომ გამოგაგდეს   8 კვირის წინ  გიმნაზიიდან,   და 2 კვირის წინ  -  ფეხბურთის გუნდიდან?  რა მოხდა?
ანტონი ჩხუბი.
რაფაელი რა ჩხუბი?
ანტონი უმნიშვნელო.
რაფაელი რის გამო? 
ანტონი ეს  უკვე ჩემი პირადი საქმეა.
რაფაელი ეტყობა ვერ ხვდები, რომ შენი ცხოვრება  უკვე აღარ არის  მხოლოდ შენი პირადი საქმე!
ანტონი ტუალეტში გამიშვით, რა!
რაფაელი სად გავჩერდით?  ესე იგი,  ჩხუბი. კლუბიდან  გამოგდება. სკოლაში საყვედურები. ყველგან საყვედურები.  რატომ?
ანტონი ვეღარ ვითმენ! 
რაფაელი რა შეიცვალა ამ 8 კვირის წინ?
ანტონი ვერ  შევძელი..
რაფაელი რა  ვერ შეძელი?
ანტონი ვერაფერი.....
ანტონი თავს ვეღარ იკავებს. დრო ტყვიასავით დამძიმდა.....
3.რომელიღაც სასტუმროს ნომერი.  გარეთ წვიმს, და ჩვენც  მზად ვართ დავიცალოთ...
ტონი ნახე ერთი, რა მარმარილოა აბაზანაში! გასაგიჟებელია.  მოქარგული  პირსახოცები ... აკვარიუმი ნახე? რა უაზრობაა.   აკვარიუმს  აქ რა უნდა. ვარდების სუნი დგას... შენ მომიტანე?
ადამი იცი, როგორი  ლამაზი  ხარ?  ბევრად  უფრო ლამაზი, ვიდრე სურათებში.
ტონი ეს  უკვე  20 000-ჯერ მაინც მომწერე.
ადამი მაგრამ ჯერ არასოდეს  მითქვამს... ახლა კი  შემიძლია გიყურო კიდეც  და გითხრა კიდეც.
ტონი ეს რა არის?                                                          
ადამი ბეჭედი.
ტონი მე მომიტანე?
ადამი ხომ  მომწერე,  ჭიამაიები მიყვარსო?
დიდი პაუზა.
ტონი რა აბსურდია, არა? იმ დარტყმულს უნდა ვუმადლოდეთ, რომ ბომბი გააკეთა, მისი წყალობით ვართ აქ...  შენი თვითმფრინავი რომ გაფრენილიყო, აქ ხომ ვერ წამომიყვანდი, არა?
ადამი გშია? რაც არ უნდა ინატრო, ყველაფერს  მოვატანინებ.  მითხარი,  რა გინდა.
ტონი საზამთრო.
ადამი ამ დროს საზამთროა? /პაუზა/ კარგი, დავურეკავ.
ტონი მე დავურეკავ, რა! ვნახო ერთი  როგორია.
ადამი ჩემი სახელით  გინდა  დაურეკო?
ტონი ან  ჩავალ  და  იქ  შევუკვეთავ.
ადამი /აწოდებს ყურმილს/ მიდი, დარეკე!

ტონი მინდა ვნახო, რა მოუვათ, როცა საზამთროს მოვთხოვ.  როცა  შენს სახელს გაიგებენ  და  ოთახის ნომერს, მერე კი მეტყვიან - რა თქმა უნდა, 10 წუთში  მოგართმევთ ჩაციებულსო.
  ადამი კი მაგრამ...
ტონი დავრჩეთ რა აქ, სამუდამოდ. აქ ვერავინ გვიპოვის. ვიცხოვროთ ერთად და  ქალაქს ზემოდან ვუყუროთ. სულ შენთან  ვიქნები, - მინდა,  რომ  ბედნიერი იყო.
ადამი შენ - ბედნიერი ხარ?
ტონი გახსოვს, პირველად რომ მოგწერე?  რა მოგწერე, გახსოვს?
ადამი მოდი აქ.  იცი, რომ  წამებს ვითვლიდი?  ისე მინდოდა მენახე, ისე მინდოდა  შეგხებოდი, ისე მინდოდა, რომ  ჩემთან ყოფილიყავი.... სულ  შენზე  ვფიქრობდი.  ახლა  ერთად  ვართ. და  შეგვიძლია ყველაფერი  ავისრულოთ, რასაც ერთმანეთს ვწერდით.
ტონი ისეთ ადამიანს  ვეძებ, ვისთვისაც თავის დაკარგვა  ღირს მეთქი.
ადამი მერე?
ტონი ჯერ ჩავალ, საზამთროს შევუკვეთავ.  ალბათ  ბურგერსაც. შენ რომ დარეკე, ისე ავღელდი, -  ლუკმა ვეღარ  ჩავიდე.  მინი ბარიდან  შამპანურს ხომ  გამოიღებ?  შამპანური  არასოდეს  დამილევია.  მერე  მე და შენ ვჭამოთ.  ოღონდ  ლოგინში.  ერთი სული მაქვს, როდის დავაბინძურებ  ამ გაწკრიალებულ  თეთრეულს!
4. იქ, სადაც არავის უნდა ყოფნა. რულა, რომელსაც  მზე  მოუმწყვდევია მუჭში .
რულა მოკლედ, უნდა აგიხსნა. უნდა ყველაფერი აგიხსნა, სანამ... სანამ დროა.  თუ  როდისმე...  მოკლედ, როდისმე  ალბათ  გამიგებ.  არ გეგონოს, რომ  გეტყვი, ეს  შენს გამო გავაკეთე მეთქი.  დედაჩემმა  იცოდა ხოლმე თქმა, და ვერ ვიტანდი. ამას.  ამიტომ მე არ ვიტყვი, კარგი?
არ ვიცი, საიდან დავიწყო..... მოკლედ. ლაპარაკი არასოდეს შემეძლო. სიმღერა  უფრო  მეხერხებოდა. რას აღარ  გიმღეროდი. - შეიძლება გახსოვს კიდეც. ისე, მე და შენ  ლაპარაკი არც  გვჭირდებოდა. შენ  მაგარ სიტყვებს იგონებდი,  ძალიან  მომწონდა.  მართლა, მართლა.  მეც  ვისწავლე შენი ენა.  წყალი იყო “ლუ“,  ფანჯრის რაფაზე რომ კაკტუსი გვედგა - ტუ,  მეზობლის მანქანა კი,  უცნაურ ხმებს რომ  გამოსცემდა,  - გუ.  ძალიან მაგარი იყო.
მოკლედ, უნდა  დაგელაპარაკო....  როცა შენ  ჯერ არ  მყავდი..... და  როცა მე აღარ ვიქნები....  ვიცი, რომ საზიზღრობაა.  ვიფიქრე, არ ღირს მეთქი....  ახლა კი ვფიქრობ, რომ.... ახლა  მთავარია  აგიხსნა,  რა მოხდა და როგორ.

 შენამდე მე სულ სხვანაირი ვიყავი.  არ მინდა რამე დაგიმალო. ყველაფერს  გეტყვი, რასაც ვფიქრობ, კარგი?  იმდენი სისულელე   მაქვს  გაკეთებული ახალგაზრდობაში....  არა, თავს კი არ   ვიმართლებ, რომ ახალგაზრდა ვიყავი..... დედაჩემს  მას მერე გალოთდა,  რაც   ბოლო  საყვარელმა ცხელი  ბულიონი შეასხა და საშინელი ჭრილობები დაუტოვა,  მაგრამ  ეს ხომ არ ამართლებს  მის გალოთებას.  უბრალოდ, ხომ გესმის,  მამაჩემი სულ სამჯერ მყავს ნანახი.... არა, არა. მაპატიე. არ ვიტირებ. დავიფიცე, რომ არ ვიტირებ.
სანამ პატარები ვიყავით, ჩემი ძმა მაგარი ბიჭი იყო, მაგრამ მერე აიწყვიტა.  ყველაფერს  ამტვრევდა, მანქანებს იპარავდა, ხალხს ცემდა.  მე და დედა ხან სად ვპოულობდით, და ხან სად. ერთხელ დედასაც  დაარტყა,  - იცი, რა საზიზღრობა იყო.  ჰოდა  დედამ  აიღო და  სახლიდან გააგდო,  მაგრამ მერე  ყოველ ღამე ტიროდა და მის მოსაძებნად მე მაგზავნიდა. სკოლა საზიზღობა, სახლში -   ყოველ საღამოს ცირკი..... მოკლედ .... გეუბნები, თავის მოკვლა მინდოდა.

 16-ის რომ გავხდი, ავიღე და დავახვიე  იქიდან - ინესიც წამოვიდა.   ვდაქალობდით და სულ ერთად ვიყავით. ვმუშაობდით.   კვირის ბოლოს ვერთობოდით. მართლა  მაგარ  დროს ვატარებდით.  ვიღაც  გიჟებს ვჩითავდით და ერთად ვატრაკებდით. მაგრამ, ისე არ გეგონოს - არავის ვიკარებდი. უბრალოდ მომწონდა  თავისუფლება.  ძლივს ვიგრძენი, რომ მეც ახალგაზრდა ვარ. სახლში  მარტო  ბებერი  და განადგურებული ხალხი მყავდა გარშემო,  ამიტომ  მეც ბებერი მეგონა ჩემი თავი. 
მერე ინესი რაღაცნაირად   შეიცვალა, -  მუშაობა აღარ უნდოდა, ვიღაც  ტიპებს  აეკიდა.  ვეღარ ვუგებდით ერთმანეთს.  მერე... მოკლედ, ეს ეხლა შეიძლება  დამპლობად ჩამითვალო, მაგრამ  მაინც უნდა გითხრა.....- პორნოფილმებში დაიწყო გადაღება. კარგ ფულს აკეთებდა. მე უარი ვუთხარი. მართლა  არ  მინდოდა. მშვენიერი სამუშაო მქონდა, ფულსაც მიხდიდნენ  და მშვენივრად ვიყავი, მაგრამ... როგორ გითხრა....  როცა  უახლოესი დაქალი  გეყოლება, მიხვდები....  ერთად  ხომ  უნდა იყოთ, არა? სხვანაირად  არ გამოდის, დამიჯერე.
ჰოდა წავყევი ერთხელ.... იმ  გადაღებაზე.  იმის გამოთრევა მინდოდა და მე თითონ შევრჩი. ინესს მაგრა მოწონდა. - კაი  ტიპები,  კაი  სექსი და  კაი ფული -  მეტი რა გინდაო.   მე უბრალოდ  ვუყურებდი.  საწყალი  დედაჩემი  გამახსენდა,-  ასეთი პროჭების გამოა მეთქი მერე ცხელი  ბულიონი. - არ მინდა.  გმადლობთ.  მეორედ რომ მივედი, შემომთავაზეს: დამხმარედ ხომ არ გინდა იმუშაოო. აქეთ იქით უნდა მერბინა. -   რაღაც მიმეტანა,  რაღაც მომეგვარებინა. -  და  არავის არ უნდა მივკარებოდი.  იქ უფრო მეტ ფულს  იხდიდნენ,  ვიდრე ბარში.

  ერთხელ  ინესს ერთ ტიპთან ქონდა გადაღება,- მაგათ  ვარსკვლავთან, - რაღაც  სცენა იყო ჯუნგლებში, რაღაც მოტარზანო. მაგარი გარყვნილება. და მოკლედ, ამ ტიპს უბრალოდ არ აუდგა. ყველა ელოდება. გიჟებს გვანან, -  ეს ყველაფერი ხომ ფული ღირს. არენდაც  მაგარი ძვირი იყო, და აპარატურაც და ყველაფერი.
უცებ  რეჟისორი მეუბნება - ხომ ხედავ როგორ მოგაშტერდა. ეტყობა ინესი არ მოწონს, და შენ მოწონხარო. მიდი რა, დაეხმარე, გეხვეწები, შენ ხომ  კარგი გოგო ხარო. -  ცალკე  ოთახში გაგვიყვანეს. გაქცევა  დავაპირე,  მაგრამ ამ ტიპმა ტირილი დაიწყო,  -  დავიღუპეო. არ ვიცი რა ვქნა, პირველად დამემართაო. მოკლედ,  გული გადამიშალა.- ამ საქმემ ასე იცისო,  თავიდან მეც უბრალოდ შეხედვა მინდოდაო, მაგრამ  ბოლომდე  ჩამითრიაო... მერე უცებ მომეხვია  და მითხრა,  რომ თავის  ხელფასის ნახევარს მე მომცემდა, თუ დავეხმარებოდი.
ჰოდა  დავიკიდე. - რაც  მთავარია,  ხელი არ დაუკარებია ჩემთვის.  ყველაფერი კარგად წავიდა: იმ ტიპმა  თავისი საქმე გააკეთა, ინესს მოეწონა,  და ყველა გახარებული იყო.  მოკლედ, შევრჩი. მერე უკვე აღარც მიჭირდა. -უბრალოდ ვეხმარებოდი, რომ ყველაფერი კარგად  წასულიყო.  და  მეტი არაფერი.  გეფიცები. 
5. მართა. მარტო. ერთ კონკრეტულ სასტუმროში.  დრომ მისი ჭაღარა საფეთქლები  ძილს  მისცა.  სამყარო დუმს.

მართა ცხრაასიათას ექვსასორმოცი.  ეს არის მთელი თანხა. და ახლა უკვე ვიცი. გავიგე. და მივხვდი.  ცხრაასიათას ექვსასორმოცის წყალობით ჩემთვის ნათელი გახდა.   ყველაფერი ერთად იყრის თავს, ირიბად, მკვეთრად და  დისჰარმონიულად, როგორც საერთოდ  ცხოვრებაში. ჩემს ცხოვრებაში. ბოლო ექვს წუთში სუფთა მოგებამ  ცხრაასიათას ექვსასორმოცი შეადგინა.
როცა გუშინ გავიღვიძე,  ყველაფერი ისე იყო, როგორც უნდა ყოფილიყო.  ფული გადარიცხული იყო.  გონებაში  ეს თანხა მილიონად  ვაქციე,  დავამრგვალე, ხელმოსაჭიდი გავხადე,  ახალ  პროდუქციაში ჩავდე. ყველაფერი წინასწარ გავთვალე.   დღე  კარგად დავიწყე,  ყველაფერი გავაკეთე, რაც გასაკეთებელი იყო.  ჩემს  დიდ ძუძუებიან ასისტენტს დავურეკე, ფიზიოთერაპიაზე  და მანიკიურზე ჩამწერა.  იმიტომ რომ  საღამოს, გუშინ საღამოს,  ყველაფერი უმაღლეს დონეზე უნდა ყოფილიყო, ახალი კონტრაქტები უნდა დამედო, რომლებიც ჩემს მოგებას  გაასამმაგებდნენ.
მერე სახლიდან გავედი. როგორც ყოველთვის, ჩემს საყვარელ კაფეში ვისაუზმე, გაზეთი წავიკითხე. ჩემი საყვარელი თევზის სენდვიჩი მივირთვი. მძღოლმა თავის დროზე მომაკითხა,  და სტუდიაშიც თავის დროზე მივედი - არავითარი საცობები, მოწმენდილი ლურჯი ცა, უკეთესს ვერ ინატრებ.  ჩემს ოთახში ავედი,  სათითაოდ მივესალმე ყველა თანამშრომელს, რომ ამ არაჩვეულებრივი დილის განწყობა მათაც გადასცემოდათ. ლატე მაკიატო კარამელით საწერ მაგიდაზე  დამხვდა - როგორც ყოველთვის,   განსაკუთრებულად გემრიელი მეჩვენა. შესანიშნავი  დღე იყო.

  ყოველთვის ასე კი არ არის. ვინმეს შეიძლება ეგონოს, რომ  დალხენილი ცხოვრება მაქვს. სულაც არა. მე ორი დალმატინელი მყავს, თინა და ზინა, რომლებსაც მოვლა უნდა, თინას კუჭის პრობლემები აქვს და განსაკუთრებული საკვები ჭირდება.   მყავს მებაღე, რომელსაც ამ ბოლო დროს რევმატიზმი აწუხებს და ბაღს წესიერად ვერ უვლის. მყავს ჰიპერაქტიური ნათლული, რომელიც კერძო სკოლაში უნდა მოვაწყო,  არადა  არ იღებენ.  მაქვს  გარაჟი, რომლის  კარიც  უკვე რამდენიმე კვირაა გაფუჭებულია.
მყავს  65 ხელქვეითი   და   ვხელმძღვანელობ წარმატებულ საპროდუსერო ფირმას,  და მე უნდა ვიზრუნო, რომ  მომავალშიც ყველაფერი კარგად იყოს. ძალიან მგრძნობიარე კანი მაქვს, საშინლად მეჭიმება  და ამიტომ  მუდმივად მასაჟი მჭირდება. თავის ტკივილები მაქვს ისეთი, ისე ვიტანჯები, რომ არაფერი არ მშველის.
მყავს მამა, რომელსაც ცოტა ხნის წინ  ალცჰაიმერი დაემართა და  რომელიც მოხუცებულთა თავშესაფარში უნდა მოვინახულო სისტემატურად.  ამის  შემდეგ ისე საზიზღრად ვგრძნობ  ხოლმე თავს, რომ   ერთ სასტუმროში მივდივარ, ფარდებს ვხურავ, ვწვები,  ვსვამ შამპანურს ან არაყს, ყოველთვის ერთი და იგივე  ალუბლის ნამცხვარს  ვჭამ,  და ყოველთვის ერთი და იგივე კაცს  ვურეკავ, რომელიც ყოველთვის ერთი და იგივე ფეხის  მასაჟს მიკეთებს. უმეტეს შემთხვევაში მასაჟით შემოვიფარგლებით ხოლმე. 
ასე რომ ჩემი ცხოვრება  არც ცხრაასიათას ექვსასორმოცამდე იყო დალხენილი. 
6. ყვირილისგან ხმაჩაწყვეტილი სახლი, რომელიც ბავშვს ეძებს...

ადამი სულ თვალწინ მიდგას.  ვერ ვიხსენებ, ბოლოს როდის ვნახე ატირებული. მგონი წინა კვირა დღეს, როცა ველოსიპედი ვაჩუქე.
სელია იცი რა მაინტერესებს, ადამ? /რაიმე ადამიანური შეგრჩა,/ ასე რამ გაგამხეცა?
ადამი რა?
სელია /ვისკის ისხამს/რატომ  აჩუქე  ბავშვს  ველოსიპედი?  ხომ  იცოდი,  რომ არ უნდოდა და ვერასოდეს ატარებდა?  ხომ იცოდი, რომ  სისწრაფის ეშინოდა.  ჩვენი ველოსიპედის საბარგულზე რომ მოვისვამდით ხოლმე, მაშინაც კი ტიროდა.

ადამი ეგეთი  დამოკიდებულება  უარესს უშვება.  ყველა ნორმალურ ბავშვს უყვარს ველოსიპედი.  მას უბრალოდ   საკუთარი თავის რწმენა აკლია...
სელია   რა კარგი ვისკია.  უნდა ვაღიარო - გემოვნება არ გღალატობს.  მართალია, ყველაფერი თავზე დაგენგრა,  მაგრამ  პირის  გემო  ხომ  შეინარჩუნე.  შესანისნავია.

ადამი რა გჭირს...
სელია არც არაფერი, თუ  არ ჩავთვლით, რომ ჩემი შვილი შეიძლება  ცოცხალი აღარ არის,  ჩემი ქმარი  კი ....
ადამი შეწყვიტე.
 სელია გაგიმარჯოს, ადამ. ჩვენი დაკარგულ შვილს გაუმარჯოს, ჩვენს დაკარგულ ცხოვრებას!
ადამი რად გინდა ეს სარკაზმი?
 სელია ეს სარკაზმი არ არის, - ეს ჩვენი ყოველდღიური ურთიერთობის სტილია. - რა, აქამდე არ შეგიმჩნევია?
ადამი როგორი აუტანელი ხარ  ხანდახან.
სელია როგორც იქნა.
ადამი რა?
სელია როგორც იქნა  შემომხედე. დამინახე. აღმიქვი  - ასეთი აუტანელი....
ადამი ჩვენი  ცოლ-ქმრული  პრობლემების გარკვევის  დრო  არ არის  ახლა.
სელია ცოლ-ქმრული? არა, საყვარელო, მე /მხოლოდ/ მთავარ  პრობლემაზე ვლაპარაკობ, -  ჩვენს შვილზე.
ადამი ბავშვს თავი დაანებე. ამას მაინც ნუ იკადრებ. მსხვერპლის როლში ნუ გამოიყვან.  არ გინდა.  ნუ გარევ ამაში.
სელია შენ  თითონ რაში  გარიე?  წელიწადში  რამდენჯერ  აძლევდი  შენი ხილვის შესაძლებლობას?  სად იყავი, როცა ეცემოდა?  რატომ არ  პასუხობდი, რომელი ლიმონათი გირჩევნია -  პიტნის თუ ფორთოხლის ?  რატომ არ  უხსნიდი,  რას უშვება  კატა  ჩიტებს?.....   შენ გარიე ამაში,  -  ამ ჯოჯოხეთში.  შენ უნდა გიმადლოდეთ მე და შენი შვილი, რომელიც ყველას მკვდარი გონია.
პაუზა.
სელია შენც, არა?  შენც მკვდარი გგონია.
ადამი არ  მგონია სელია, არა!
სელია ჩემი ძნელად აღსაზრდელი ბიჭი. ჩემი ერთადერთი სიხარული. თავისი დაუსრულებელი შეკითხვებით, თავისი სქელშუშიანი სათვალით, თავისი უთქმელობით. დიდივით რომ იქცევა და ჭკუიდან რომ გადავყავარ. სულ მეკითხებოდა:  „სად არის ახლა მამიკო?“  - არ მასვენებდა,  სანამ  გლობუსზე არ  ვაჩვენებდი  იმ  ადგილს, სადაც შენ - ვითომ - იყავი. სრულიად მარტო ცურავდა.  დამატებით  საფასურს  ვიხდიდი,  რომ ცალკე შემეყვანა ბასეინზე - ჩვეულებრივი ბავშვების გაკვეთილის შემდეგ. საკუთარი  რისკის ფასად. ასე მითხრეს ბასეინზე:  ჩვენ პასუხს არ ვაგებთო. ჰოდა ჩემს თავზე ავიღე პასუხისმგებლობა -  აბა შენ ხომ არ დაგელოდებოდი.
ადამი კარგი რა!  ეს არ გინდოდა?  ამაზე  არ ვოცნებობდით მე და შენ - ასეთ ცხოვრებაზე, ასეთ ოჯახზე?
სელია ჰო, ვოცნებობდით. მაგრამ  რა  ვიცოდი მაშინ, - თურმე  ოცნებებს  თავისი ცხოვრება  ქონიათ.
გახსოვს, შენთან სამსახურში  რომ მოვედი,  შესვენებაზე?  შენს  საქმეებზე  რომ ვილაპარაკეთ,  რომ მითხარი, - ისეთი საქმე წამოვიწყე,  თუ  გამოვა, სახლსაც  ავიშენებთ, და იმდენ ორქიდეას გიყიდი, რამდენსაც მოისურვებო. მე კი იმის სათქმელად  ვიყავი მოსული, რომ  ორსულად ვარ. - ბოდიშის მოხდა მომინდა, ასეთ უდროო დროს რომ დავორსულდი, დაუგეგმავად. ხმა  ვერ  ამვიღე.  მერე  გული ამერია.  პირდაპირ  შენს საწერ  მაგიდაზე. გაბრიელის გამო კი არა,  -   ორსულობის დროს გულისრევა არ მქონია. - შიშისგან ამერია გული.
ადამი ნუ აყვები ახლა ამას.  ეს  ღამე  როგორმე   უნდა გადავიტანოთ მე და შენ.  ხვალ  უკვე  ჩვენთან  იქნება.  დაბრუნდება,  სელია, გესმის?
სელია ერთი ორი  წლის წინ,  შენი კოლეგის ქორწილში  რომ  მივდიოდით,  არ მახსოვს რა ერქვა,  - ცხენივით კბილები  ქონდა,  საცოლე კი პორნო ჟურნალიდან გადმომხტარს გავდა,  -  რომელიღაც ბუტიკში შევედით.   რაღაც  ლურჯი კაბის ჩაცმა მთხოვე.  გამიკვირდა - ლოლიტას კაბას  გავდა და  საშინლად არ მომეწონა.  მაგრამ არაფერი გითხარი,  რაკი ასე გინდოდა.  შევედი გასახდელში,  ჩავეკვეხე  კაბაში, და  ცრემლები წამომცვივდა.  ვიფიქრე: ახლა  ხომ მაინც  დაინახავს, რომ არ ვარგა  მეთქი. რა სულელი ვიყავი!  რომ  გამოვედი  ისე გაგიბრწყინდა  თვალები, ისე  შემომხედე, -  როგორც  წლების  წინ.  როგორ მითხარი?  - „რა მომაჯადოებელი ხარ, სელია.“  აი,  მაშინ  მივხვდი, ადამ, მაშინ მოვედი აზრზე.
ადამი სადაცაა გათენდება.  მოდი, შევთანხმდეთ,  რა უნდა ვთქვა  პოლიციაში...
სელია მაშინვე  უნდა ჩამესვა გაბრიელი მანქანაში, და ჩემს საკუთარ ცხოვრებაში დავბრუნებულიყავი. ჩემი გზა მომენახა. არც კი ვიცი, როდის გადავუხვიე. არ ვიცი, როგორ და როდის დავკარგე საკუთარი თავი. მე ხომ ის არა ვარ,  ვინც შენ გინდა, ადამ... და  არც ეს ბეჭედი არ არის საჩემო, ადამ.
7.ოსკარი  ტყეში, სიჩუმეში, მარტო, მიუსაფარი.  დიდი ტომრით ხელში,  კანკალებს.

ოსკარი ყოველთვის ვიცოდი. 13 წლის ვიყავი, როცა  მივხვდი, რომ  მოვლენები  არასწორად ვითარდება.  რა თქმა უნდა! -  განყენებულად ხომ ვერ იარსებებენ?  - არსია არასწორი! უბრალოდ  არ არის სწორი. აქედან  დაიწყო.  13-ის ვიყავი, როცა გადავწყვიტე,  რომ   წინააღმდეგობა უნდა გავწიო.
მშვენივრად  ვიცოდი - თუ  რაღაცის წინააღმდეგი ხარ, ე.ი.  რაღაც კონკრეტული შეხედულებიდან გამომდინარე,-  ანუ,   მაინც რაღაცის მომხრე  ხარ.  და მე  სწორედ ამ  „რაღაცის მომხრეობის“  წინააღმდეგ უნდა მებრძოლა.
სკოლა მივატოვე და თვითგანათლებას მივყავი ხელი.  უარი ვთქვი ოჯახზე და ყველა სოციალურ კავშირზე.  ყველაფერზე უარის თქმით მინდოდა  ნულოვანი  პუნქტის მიღწევა.   საკუთარ თავზე ვატარებდი   ექსპერიმენტს.
მხოლოდ მოლოდინით ვარსებობდი.  არაფერს ვაკეთებდი,  წამებს ვაკვირდებოდი და მოთმინებით ველოდი იდეას, რომელიც განმიმარტავდა, თუ რა  შეიძლება ყოფილიყო ღმერთის ალტერნატივა, თვითმკვლელობის ალტერნატივა, ომის ალტერნატივა, ქალის, მამაკაცის, ბავშვის, სიცოცხლის, გრძნობების, აზროვნების, -  საერთოდ სამყაროს ალტერნატივა. 

მე არ ვსვამდი ლუდს,  არ ვმუშაობდი,  და  სექს... სქესობრივ სიამოვნებაზეც  უარს  ვამბობდი.  არც კი ვიტანჯებოდი. სწორედ ამისგან  მინდოდა თავის დაღწევა.  არავითარი ტანჯვა - ეს იყო ჩემი პირველი მცნება.  ანუ,  მე ვცადე  გავთავისუფლებულიყავი ყველანაირი ემოციისგან.  ჩემი ამოსავალი წერტილი  გულგრილობა  უნდა ყოფილიყო.
სახლი არ მქონდა, შემწეობას არ ვიღებდი,  ვმათხოვრობდი.  სახელმწიფოს  არ ვაღიარებდი, ფაქტიურად მოქალაქეობაზე ვთქვი უარი: არა პასპორტი, არა საზღვრები, არა წესები, არა საზოგადოება, არა კანონები. მე თითონ ვიყავი საკუთარი თავის საზომი.  მე მჯეროდა, რომ გამორჩეული ვიყავი.
 როცა 19 წლისამ  ფიზიკის შესწავლა დავიწყე,  აღმოვაჩინე,  რომ  თურმე ყველაფერი ერთი და იგივე ატომებისგან  წარმოიქმნა მილიონობით წლის წინ . რატომ ამჯობინა  ერთმა ატომმა უმაქნისი, მოკვდავი, შეზღუდული, ნაკლული ადამიანი გამხდარიყო,  როცა სხა ატომებმა  ვარსკვლავები  და  ზღვა შექმნეს, -  ალბათ სამყაროს შექმნის ბნელ საიდომლოდ დარჩება.
და მაშინ  ვიფიქრე, რომ  ჩემში   სწორედ ვარსკვლავთა გზააბნეული ატომებია, და არა  ადამიანებისთვის  განკუთვნილი.  რომ მე ბუნების შეცდომა ვარ, გზააბნეული უნიკუმი. ამიტომ  უნდა მეპოვნა ამ შეცდომის  გამოსწორების საშუალება,   რომ განვითარების სწორ  გზაზე დავბრუნებულიყავით -  მეც და სამყაროც.
მოთმინებით ლოდინის დრო  დამთავრდა.  უნდა გამომეცადა,  შეძლებენ თუ ვერა ვარსკვლავები ჩემს ტარებას,  დაძლევენ თუ ვერა  ჩემი ატომები გრავიტაციას,  გადავლახე  თუ  ვერა ყველაფერი  რაც  უმნიშვნელოა: სახურავიდან გადმოვხტი, უსასრულოდ მოვფრინავდი. და ბოლოს მაინც  მიწაზე  დავენარცხე. ვეგდე  დამტვრეული,  და სისხლისგან  ვიცლებოდი. გამვლელებმა ამკრიფეს და სასრაფოს გამოუძახეს ...
ჩემი ცხოვრების ყველაზე მნიშვნელოვან  მომენტში მთავარი დამავიწყდა -  რომ  ვარსკვლავთა მტვერის მიუხედავად  ჩვენ მაინც არარაობანი ვართ - როგორ შეიძლებოდა ამის დავიწყება!  ის იყო გავიფიქრე,   აბა სად არის გრავიტაცია  მეთქი, -  და დავენარცხე კიდეც.... სამყაროს ატომები ჩემი ატომების წინაარმდეგ. წაგება გარანტირებულია. რა აბსურდია. რეალურად მე  მიწაზე ვეგდე,  - მაგრამ სინამდვილეში  მე საკუთარ თავს შევასკდი, საკუთარ თავში გადავიჩეხე.
8.დაკითხვების ოთახი.  ნეონის შუქით დეფორმირებული  სახეები.  და  სააშკარაოზე გამოტანილი საიდულოებები.

რაფაელი სულ რამდენი ხართ?
ანტონი ვის გულისხმობთ?
რაფაელი თქვენს  დაჯგუფებას. ევროპაში ანტიდემოკრატიულ იდეებს  გამავრცელებელ  ფანატიკოსებს.  ყველაფერი მაინტერესებს: კავშირები, სახელები,  გეგმები.  შენ  ვინ მოგცა დავალება?
ანტონი არავითარი დაჯგუფება არ არსებობს.  ქიმია  ყოველთვის  მინტერესებდა და ინფორმაცია მოვიძიე. დამიჯერეთ.  უამრავი მასალაა ინტერნეტშიც და  წიგნებშიც. მაგრამ  მე  ერთი რაღაც დავაკელი  გლიცერინის  ნიტრატს...
რაფაელი მოდი  კიდევ ერთხელ ვცადოთ.  შენ  ხომ კარგი ბიჭი ხარ, ანტონ. შენხელა გოგო მყავს. ჩვენ აუცილებლად დავმეგობრდებით.  კიდევ ერთ შანსს გაძლევ. -  შიტრალი არ  ქვია იმ  ტიპს,  შენი ფეხბურთის გუნდიდან -  ვისაც ეჩხუბე?
ანტონი რა ვიცი, წესიერად  არც კი  ვიცნობ.

რაფაელიო, ეს პაკისტანელები. ყველგან ეგენი არიან.  შიტრალების ოჯახს ძალიან კარგად ვიცნობთ - მამასაც. ძმებსაც. ინტეგრაციის მხრივ სამაგალითო ოჯახია.  ხელმოსაჭიდი არაფერია. არც არის გასაკვირი.
ანტონი მაგათ საერთოდ არ ვიცნობ.  გეფიცებით.    უბრალოდ  ვიჩხუბე, მეტი არაფერი.
რაფაელი მართლა სულით და გულით მინდა, რომ დაგეხმარო. ძალიან მინდა   გადაგარჩინო. არა, რითია ცუდი - „ ამბავი უდანაშაულო და  გულუბრყვილო  ბიჭისა“:  მასწავლებლის შვილი  ფეხბურთის გუნდში   პაკისტანელი ფანატიკოსის შვილს  დაუმეგობრდა. მას ტერორისტული  აქტის ჩადენას აიძულებენ. მაგრამ ბიჭს არ უნდა,-  ეშინია,- თავს იცავს, ჩხუბობს...    და კიდევ  უკეთესი: ბიჭმა, რომელიც საუკეთესოა კლასში ფიზიკასა და მათემატიკაში, გააცურა  აღმოსავლური ტერორის მამები,  და ისეთი   ბომბი გააკეთა,  რომლის აფეთქება შეუძლებელი იყო.
 ანტონი კი მაგრამ, ეს ხომ ტყულია.
რაფაელი ჰო, სამწუხაროდ  ტყუილია.  ეგ არის უბედურება, რომ  ვერც ერთი  პაკისტანელი ახლოსაც ვერ მოვა შენთან.  შენ არც  პაკისტანელებზე  მუშაობ და არც ავღანელებზე.  - ამ ქალაქში  ყველა საეჭვო ბიჭი  ვიცი. დამიჯერე. ვიცი  ვისი მამიკოები ლოცულობენ  სხვებზე მეტს,  ვიცი, ვინ არის ახალი მეჩეთის აშენებით ზედმეტად გატაცებული.  მაგრამ  არა.  ახლა  შენნაირი ლაწირაკების ჯერია.
ანტონი თქვენ რა, სერიოზულად ამბობთ ამას?
რაფაელი იმიტომ რომ თქვენ პათოლოგიური იდიოტები ხართ,  თქვენ კეთილდღეობამ დაგღუპათ.  ყველაფერი  მზამზარეული გაქვთ.  რით  ვერ გაძეხით.  ახლა ძალაუფლებაც მოგინდათ.  თქვენ  ხართ ჩვენი  ქვეყნის ეგრეთწოდებული მომავალი. ჩვენი ბრალია,  ჩვენ აღგზარდეთ ასეთები. თქვენი დაცვა გვინდოდა.  გვეგონა მტერთან  ბრძოლას ვეწირებოდით, მაგრამ მოვტყუვდით.- მტერი  აქ ყოფილა, ჩვენს სახლში, ჩვენ კი მას გარეთ ვებრძოდით. ამიტომ არის, რომ ვერაფერს გავხდით. პროჭები პროჭებს აღარ გვანან. - ისეთი კარგი ბიჭები არიან -   ჩვენებურები, ჩვენნაირები, ჩვენიანები!
ანტონი გოგოს გამო ვიჩხუბე.   ახლა გასაგებია?
რაფაელი გოგოს გამო?
ანტონი საზიზღრობებს ყვებოდა, შეურაცხყოფას  აყენებდა. ჰოდა ვცემე. აბა ხომ არ შევარჩენდი? ამას არავის არ შევარჩენ.
9.წვიმამ გადაიღო.  სასტუმროს ნომერი. გახსნილი შამპანური.  ლოგინში ტონი და ადამი. -  ხან ტონია  ზემოდან,  ხან  ადამი.  მერე  ტონი წამოჯდება, კედლებს  მიღმა  სამყაროს  შეხედავს  და თვალებს ხუჭავს...

ტონი მამაჩემს გონია, რომ  კლასელებთან ერთად ვარ. მთაში. კარვებით.  გიჟდება ასეთ რამეებზე, - სუფთა ჰაერი, ფეხით სიარული, - ნამდვილი ფაშისტია. მაგის გამო მთელი ჩემი ბავშვობა ფეხები მქონდა გადაყვლეფილი.  მარტოხელაა.  ქალის პრობლემა აქვს. მაგას გონია, რომ მე ამაყად მივაბიჯებ  მწვანე ბორცვებზე , ზურგჩანთამოკიდებული.  რომ ყველაზე სწრაფი ვარ. ყველაზე მოხერხებული, - როგორც მის ქალიშვილს შეეფერება,  რა სასაცილოა...  და  რა სატირალი, - რასაც ადამიანებში  ვხედავ......
ადამი ჩემშიც?
ტონი ალბათ...
ადამი მაინც რა დაინახე ჩემში?
ტონი  რა და, ის, რომ სექსი გჭირდება.  ბევრი სექსი.
ადამი ამას რა დანახვა უნდოდა.  მე  თითონ  არ მოგწერე. და იმედი მაქვს, გაჩვენე კიდეც...
ტონი სევდიანი ხარ.  გამოშიგნული. ბევრს მოგზაურობ და  ვერსად ჩერდები.  და  მხოლოდ სასტუმროს საწოლში გრძნობ თავს მყუდროდ.  ზუსტად ის კაცი, ვისთვისაც მიღირს თავის დაკარგვა. ყველაფრის  დავიწყება. რომ მთაში  აღარ მომიწიოს სიარული, რომ  აღარ ვიყო ისეთი, როგორიც  უნდა ვიყო,  რომ თავი დამანებონ . და აღარ ვიყო  პატარა, სულელი გოგო,  რომელსაც  არა აქვს უფლება, იმას გრძნობდეს, რასაც გრძნობს.  როგორც იქნა  ვნახე კაცი, რომელმაც ნამსხვრევებისგან შეკოწიწებული ოცნებები არ მომასაღა.  კაცი, რომელმაც დამინახა.
ადამი მოდი აქ... იცი, რომ ვგიჟდები შენზე?
ტონი კაცი, რომელიც სახსოვარს  შემპირდა.
ადამი რა სახსოვარს?
ტონი ხომ  მოგწერე.  რომ   ერთ ჩემ  მეგობარს  ვთხოვე ამის გაკეთება. - თუნდაც ტოტით, ოღონდ გააკეთე მეთქი. -  მინდოდა  გავთავისუფლებულიყავი,   ბედისწერისგან,  ოცნებისგან,  მოლოდინისგან...  სურვილებისგან.   ვფიქრობდი,  თუ არაფერს ვისურვებ,  შევძლებ მეთქი  ცხოვრებას.  სისულელეების   გარეშე. შეხედულებების გარეშე.  /პაუზა/  დახუჭე თვალები.
ადამი რად გინდა?
ტონი დახუჭე..   კარგია..  ძალიან კარგი.  იცი, ადამ,  ეს  ჯადოსნური  წამია. ეს  წარუშლელი ღამეა -  შენთვისაც  და  ჩემთვისაც.   და ამ პლანეტის კუთვნილებად დარჩება სამუდამოდ.  -   ეს  იყო, რაც მინდოდა.  ერთად ერთი წამი,  ერთად ერთი   გასაგიჟებელი  მოგონება, რომელიც მთელ ცხოვრებას ასაზრდოებს. მომეცი ხელები...
ადამი რას აპირებ?
ტონი უნდა დაგაბა.
ადამი რატომ...
ტონი როგორ თუ რატომ.....  ხომ  მწერდი, რომ  გინდა, - ჰოდა   ახლა აგისრულებ.  ყველაფერს აგისრულებ....
ადამი ჩემი პატარა გოგო ხარ, ჩემი პატარა  სასწაული...
ტონი კარგად  უნდა   დავიმახსოვრო,  როგორი  ხარ ახლა... და  თუ ძალიან  შევეცდები,  იქნებ  არც გამახსენდეს,  რომ როგორი ნაძირალა  ხარ...
 ადამი არ გაჩერდე... რა?

ტონი იქნებ მოვახერხო და  არ ვიფიქრო  იმაზე, რაც წამართვი.  იქნებ დავივიწყო, რომ შენს გამო გამიჩნდა სურვილი. ეს ერთი პატარა, დამანგრეველი  სურვილი..... 
ადამი რა დაგემართა?
ტონი რით ვერ გაიგე, რომ  არ მინდა  ცხოვრებისგან სიამოვნების  მიღება. არ მინდა ბანძ დისკოტეკებზე სიარული.  არ მინდა  ჩემი  თანატოლების  გახარება  სექსით.   ხომ  გითხარი, რომ შვიდი წლიდან  არაფერი  მინატრია.
ადამი ახლავე  გამხსენი.
ტონი ვერავინ მოგვაგნებს. - რა ამაღელვებელია, არა?  ქურდებივით  გავეპარეთ  ცხოვრებას.  მამაჩემს მთაში  ვგონივარ,  შენი ცოლი ალბათ ფიქრობს, რომ  ვინმე მილიონერ ქალბატონს ასწავლი, როგორ უნდა  ჩადოს ფული ისე, რომ შენც იხეირო  და შენმა ოჯახმაც. ლამაზი ცოლი,  შენი  საყვარელი შვილი, ანებივრებ ალბათ....
ადამი საიდან იცი...
ტონი რომ ცოლ-შვილი  გყავს?  როგორც მამაჩემი ამბობს, ყველაფერს  თავისი ჭუჭრუტანა აქვს.  უბრალოდ   უნდა იცოდე, როგორ შეიჭყიტო.   თითონ  დიდი გამჭრიახობით არ გამოირჩევა, და მე რომ მკითხო, ყველაფრისგან ტრაგედიას ქმნის.  მაგრამ ცუდი ტიპი არ არის.  რა ქნას, ცდილობს, როგორც შეუძლია.
ადამი რა გინდა?
ტონი როგორი რთული კითხვა დამისვი.  რომ იცოდე.   რომ იცოდე, რამდენი ხანი ვიჭყლიტე ტვინი ამაზე პასუხის მოსაძებნად. 
ადამი ტონი, გამხსენი მეთქი!
ტონი ხომ არ გგონია, რომ   შენი ცოლის   გაცნობა მინდა და ყავის დასალევად და  საჭორაოდ  ვაპირებ თქვენთან  შემოვლას?  არა, ადამ.  მე მინდა, რომ კარგად დამაკვირდე. მეტი არაფერი. უბრალოდ დამაკვირდი. შენი წარუშლელი მოგონება  მინდა გავხდე.  ვალი უნდა დამიბრუნო.
10. ჩაბნელებული  ოთახი  ერთ კონკრეტულ სასტუმროში. იატაკზე უამრავი თეფში - ნამცხვრის  ნარჩენებით. მართა მარტო.  საფეთქლები  სადაცაა  აუფეთქდება ...

მართა ექვს წუთში ცხრაასიათას ექვსას ორმოცი. ვიჯექი გუშინ დილით ოფისში და ვფიქრობდი, რა გადასარევი დღეა მეთქი. ისეთი ამბავი ატყდა.  ყველა  ტელევიზია სამუშაოს მთავაზობდა.  მშვენივრად ვიცი, რომ  უზნეობაა. და ყველამ იცის. მაგრამ „THAT’S FUCKING BUSINESS.” ბიზნესი ეს არის და რა ვქნა. სულ არ მაწუხებს სინდისი. შეწუხებული სინდისით 65 ადამიანს ვერ დაასაქმებ და სამ პროექტზე  ვერ  იმუშავებ.
ჩემი  მშობლები სადღაც გადაკარგულში ატარებდნენ  შვებულებებს,   ჩაბინძურებულ პანსიონატებში.   ჩვენი სახლი  იპოთეკით იყო დატვირთული.  ჩემი  ბიძაშვილები  პარიკმახერობაზე  ოცნებობდნენ.... 23 წლისამ  საკუთარ თავს ვუთხარი: მართა, ჩემო სიცოცხლე,  შენ  ასეთი არასოდეს  გახდები.  იმათ სქელ ტრაკებს თუ შევხედავთ, მოუვლელ ფრჩხილებს, დანაოჭებულ კანს, იაფფასიან მანქანებს და  აუტანელ ქმრებს, მათზე უარეს დღეში რომ იყვნენ, -  მე იმათთან შედარებით  ბედნიერი ვარ, აბა რა. 

სინდისმა თუ შეგაწუხა, წარუმატებლობა გარანტირებულია. მით უმეტეს სექსში.
მამაჩემს  როგორც არ უნდა ყვარებოდა დედაჩემი, დარწმუნებული ვარ, ლოგინში  ცეცხლის  დანთება ნამდვილად არ შეეძლო.  დედაჩემი  კი მთელი ცხოვრება მის გვერდით იწვა, მთელი ცხოვრება ელოდა, როდის მისცემდნენ მამაჩემს კუთვნილ  შვებულებას  თავის სადაზღვევო კომპანიაში.  სასოწარკვეთილი  და გამოშიგნული, მხოლოდ იმისთვის  გამოდიოდა  წელიწადში ერთხელ თავისი სოროდან, რომ ცუდ სასტუმროებში ეცხოვრა.  ჰოდა, ჩემს თავს ვუთხარი: არა, მართა,  შენ  სხვანაირად  უნდა მოიქცე.  ზუსტად ის  ადამიანები  უნდა  დაითრიო, ვინც გამოგადგება. -  ცხოვრებაშიც და  საწოლშიც. 
მართალია,  ყველაფერს ვერ  გათვლი და გაითვალისწინებ, -  მაგალითად, კაცებს, რომლებსაც შანსს აძლევ, და არ იყენებენ,  შვილებს, რომლებიც თავის დროზე არ გააჩინე. მაგრამ ჩამოკიდებული ძუძუებით და ნამცხვრის ნამცეცებით ბლუზაზე  ნამდვილად ვერ მიიღებ ისეთ კონტრაქტებს, როგორსაც  უზადოდ მომჯდარ ბოსის პერანგში. ასეა. THE FUCKING RULES. რას იზამ.  ამ  კანონზომიერებას ვერ გაექცევი. მერე კი  უცებ - ეს ცხრაასიათას ექვსასორმოცი მთელი და  ორმოცდაათი მეასედი.
სახეში  ხელებს ირტყამს

გუშინვე  უნდა მოვსულიყავი აქ და სტეფანო გამომეძახა, ჩემი მასაჟისტი, - ფრთებს გამომასხამდა და  გამათავისუფლებდა მთელი  ამ  ნაგვისგან. ცოტახნით მაინც დამავიწყებდა ყველა კანონზომიერებას.   სიბნელეში ალუბლის ნამცხვარსაც  გადავსანსლავდი, და  ამასობაში   თავის ტკივილიც  თანდათან  მოიკლებდა.
რამ  წამიყვანა  მამაჩემთან თავშესაფარში.  იმის მაგივრად რომ წვეულებისთვის მოვმზადებულიყავი, სინდისის დასაწყნარებლად გზიდან გადავუხვიე.  მხოლოდ იმისთვის, რომ  ერთხელ  სულიერებაზეც მეზრუნა, და  მენახა  ინვალიდი,  რომელსაც ერთი ქალიც კი არ გაუბედნიერებია, ერთი საქმეც  კი არ მიუყვანია ბოლომდე, - მთელი თავისი სიცოცხლის მანძილზე.
ვიჯექით მე და  მამა და  ამინდზე ვლაპარაკობდით,  უცებ კარლი არ მოიკითხა!  ჩვენი მეზობელი, რომელიც 15 წლის წინ გარდაიცვალა ფაბრიკაში უბედური  შემთხვევის დროს. ენა ჩამივარდა,  ვეუბნები საკუთარ თავს:  მართა,  ივენთზე იფიქრე!   იმაზე იფიქრე, როგორ გაუბრწყინდებათ სახეები, როცა ეტყვი, რომ სამწლიან კონტრაქტს მოაწერე ხელი.  ვალენტინოს კაბაზე  იფიქრე, რომელიც  ქიმწმენდიდან უნდა გამოიტანო.  მალდივებზე იფიქრე, სადაც ზაფხულში გაფრინდები. იფიქრე სტეფანოს ხელებზე,  თინაზე და ზინაზე, ბოლოს და ბოლოს სამუშაოზე!   ოღონდ კარლზე არ იფიქრო.  არც იმ გოგოზე.  სხვა რამეზე იფიქრე.  ნუ ფიქრობ  ცხრაასიათას ექვსას ორმოცზე.   სიკვდილზე ნუ ფიქრობ, მართა.
 თავი უნდა დამეცვა. იმისგან, რაც  უკვე  მოხდა და  რაც  მერე მოხდება. პირველ რიგში კი  იმისგან,  რაც  აღარასოდეს  მოხდება.  მე კი ამის ნაცვლად  გარეთ გავედი,  ტაქსი გავაჩერე და მძღოლისთვის  მისამართის თქმაც ვერ მოვასწარი, რომ გული ამერია...
11.  რულა. იქ, სადაც შეუძლებელია ყოფნა, თუმცა ვინ იცის..... მზე  მის მუჭში  გამქრალა.
რულა მეგონა, იმდენი დრო მაქვს, -  ყველაფერს მოვასწრებ მეთქი,  მთავარია შევირგო. დედასავით რომ  არ დავრჩე  ქათმის ბულიონის ამარა. არა, კარგიც ბევრი  მახსოვს, ვერ დავუკარგავ.  ალბათ ტყუილად არაფერი ხდება, არა? ბოლოს ხომ ყველა ღმერთის წინაშე ვიდგებით.  ჰოდა, იმან  განსაჯოს, რა იყო სწორი, და რა - არა.
ადრიანიც ღმერთმა მარგუნა.  ისეთი ლამაზი იყო,   შემოვიდა თუ არა, ყველა ქალი მისკენ მიბრუნდა. ინესი უნდა გენახა,  ჩახუტებულებს რომ შემოგვისწრო. ძალიან ვამაყობდი!  ახლა რომ მახსენდება, სიცილს ვერ ვიკავებ. გამნათებელი იყო,  იცოდა საქმე. გადაღებაზე სულ ანეკდოტებს ყვებოდა..... 
სწავლასაც  ახერხებდა  და  გართობასაც.  მაგარი  მანქანა ყავდა -  ძველი.   მართლა  ძაან მაგარი. ერთხელაც მეუბნება, გინდა, ლუდი დავლიოთო.  მაგრა გამისწორდა.  სულ ერთად ვიყავით ის თვეები.  ბარებში დავდიოდით. ნამდვილი სიგიჟე იყო. ისეთი ბარები იცოდა, სადაც მაგარი ხალხი დადიოდა. იქ ვიღაცეებს იცნობდა და შევდიოდით.  ისეთ მუსიკას რთავდა ხოლმე, არასოდეს რომ არ მომისმენია.  აღარაფერი მახსოვდა რითმის გარდა. ნამდვილი ბედნიერება იყო. ბედნიერება და თავდავიწყება.
ისეთი მეგობრები ყავდა,  ლამაზები და წარმატებულები,  ისე გამოიყურებოდნენ, თითქოს ცხოვრებაში არ ქონიათ პრობლემები.  ქალები კი კისერზე ეკიდებოდნენ. ძალიან მინდოდა ადრიანისთვის დამემტკიცებინა, რომ მისი  ღირსი ვიყავი. მინდოდა ჩემთან დარჩენილიყო. ამიტომ გადაღებებს შევეშვი და  ერთ ცნობილ  ბარში დავიწყე  მუშაობა. ღამ-ღამობით  მასთან ვრჩებოდი, მის გადასარევ  ბინაში. ზოგჯერ  გიტარაზეც  მიკრავდა ხოლმე.
მერე შენ გაჩნდი, ჩემს მუცელში.  სრულიად მოულოდნელად.  ჰოდა იმ საღამოს, როცა მას ველოდებოდი, როცა უნდა მეთქვა,  რომ  ამიერიდან შენ მყავდი,  დარეკა ერთმა მისმა მეგობარმა. მე ტელეფონთან არ მივედი და  ავტომოპასუხე  ჩაირთო.  და მისმა მეგობარმა  ლაპარაკი დაიწყო. ჩემზე ელაპარაკებოდა. დამცინოდა,  ცეკვა არ იცისო, ეკითხებოდა,  კიდევ დიდხანს  აპირებ  მაგასთან  ყოფნასო.  ლაყბობდა და  სიცილით კვდებოდა.  ჩემზე  ისეთ რამეებს ამბობდა, რაც მას არ უნდა  ცოდნოდა.  და არც არავის. 

ავიღე  ჩემი ნივთები  და წამოვედი იქიდან. ადრიანმა მითხრა:  ხომ მაგარი დრო  გავატარეთო.... - სულ ეგ იყო  თურმე.   მაგარი დროსტარება.   მეტი არაფერი.  შენზე  არაფერი ვუთხარი. რაღაც  სოროში გადავედი  საცხოვრებლად.  და ბარში  მუშაობას ვაგრძელებდი... მაგრამ  ის იქ აღარ  გამოჩენილა. ისეთი პოპულარულიც აღარ იყო ის ბარი.  როცა სამშობიაროდან დავურეკე, გაუკვირდა და დაიბოღმა.  სათამაშო დათუნია მოგიტანა.  შეგინახე.  იქნებ როდისმე მოგინდეს. მე არ მომწონს - სულელურად იღრიჭება...
12.   სახლი, რომელიც დაკარგულ  ბავშვს ეძახის... თენდება.  ვისკის ბოთლი თითქმის დაცლილია.
სელია როდის შეგიყვარდა?
ადამი რა?
სელია მაგის ხელა შვილი შეიძლებოდა გყოლოდა.
ადამი  რაზე ლაპარაკობ?
 სელია იმეილები წავიკითხე.
ადამი შენ ხომ არ გაგიჟდი...
სელია რამდენი ხანია?
 ადამი მორჩი ეხლა, არ გადამრიო!  არ გაბედო.....
სელია რა?  ლაპარაკი?  -  შენს საყვარელზე?   თუ შენს  ბანალურ  ტყუილებზე?  ვითომ ძალიან დაკავებული რომ ხარ,  იმიტომ რომ ვიღაც ნაბიჭვრებს ეხმარები  გამდიდრებაში. ხან ტოკიოში  რომ ხარ ვითომ და ხან ლონდონში და ხან ტრაკში.  ამ დროს კი,  თურმე სულ სხვა ტრაკში რომ ხარ, -  ამაზე მიკრძალავ ლაპარაკს?
ადამი რას მოგვცემს ეს  ლაპარაკი?   ჩვენს  შვილს ეს  ვერ  გვაპოვნინებს.  ამიტომ,  შემეშვი.  კიდევ უფრო მეტად ნუ დაიმცირებ თავს  ამ უაზრო ლაპარაკით.       
  სელია მიპასუხე!  როდის  აღმოაჩინე,  რომ უნარი გაგაჩნია რაღაც  მაინც  იგრძნო.    თუნდაც  ვინმეს კაბის ქვეშ  შეძრომის სურვილი. -  როდის?
 ადამი რამდენიც არ უნდა ეცადო, მაინც ვერ მატკენ.....
სელია თანაც პატარა გოგო.  მისი მშობლებისთვის უნდა დამერეკა, მაშინ  ვეღარ ირბენდი  ტოკიოში  და ლონდონში.
ადამი ვერ მატკენ.....
სელია აღარც კი  მახსოვს, ზიზღის გარდა სხვა  გრძნობა თუ მქონია  შენს მიმართ.
/პაუზა/

სელია იცი, როდის ვიყავით ბოლოს ბედნიერები? იმ საღამოს, როცა გაბრიელმა გვითხრა, ყინულზე მოცეკვავე  უნდა გამოვიდეო, - იმიტომ  რომ ტელევიზორში ნახა ვიღაც მოცეკვავე და შეუყვარდა. რამდენი ვიცინეთ......   არა და თითქოს  სრულიად  ჩვეულებრივი დღე იყო. დიდხანს ვისეირნეთ, გაბრიელი  ისეთი  ხალისიანი იყო.  როცა დაიძინა, ჩვენც  დავწექით. შუქი არ ჩაგვიქრია, როგორც ვითომ ძალიან  ვნებიანი სექსის დროს. იმ ღამეს მე და შენ ერთმანეთი გვიყვარდა.
ადამი ხვალ, როცა ყველაფერი ჩაივლის, როცა  გაბრიელს  ვიპოვით, - ყველაფერს დავიბრუნებთ, - აუცილებლად  დავიბრუნებთ, გპირდები.
სელია გაჩუმდი რა!
 ადამი როგორ არ გესმის, სელია, რომ ამ ყველაფერს აღარავითარი მნიშვნელობა არა აქვს!   ჩვენ გაბრიელი დავკარგეთ.
სელია სწორედ ამას ვერ ვიჯერებ,  შე  ნაბიჭვარო,  არ დადის ჩემამდე - რა  დაგვემართა,  რატომ  წავიდა,  სად დაიკარგა, -  ვცდილობ, მაგრამ.....
ადამი შენ  ცდილობ მე  დამადანაშაულო და მომშხამო. თურმე, ნუ იტყვი,  - ისე იშვიათად ვიყავი სახლში ამ ბოლო დროს!  შენს გვერდით  უნდა ვყოფილიყავი,  რომ ცხოვრება გაგემწარებინა ჩემთვის. აი ეს გინდოდა. ამაშია საქმე! გაბრიელი არაფერ შუაშია!            
სელია სწორედაც რომ შუაშია. შუაშია და თანაც როგორ, ადამ!   ბოლოს და ბოლოს,  რა გახდა ამ ლიმონათის გასინჯვა!  ბიჭმა შენ  შეგინახა!
პაუზა

ადამი იცი,  ერთი სამი წლის წინ,   ადრე  მომიწია  სახლში დაბრუნება.  სამზარეულოში შევედი ყავის  გასაკეთებლად. ფანჯრიდან  დაგინახე, -  ბაღში  იწექი,   ბალახზე,   მკლავებგაშლილი,  და ცას უყურებდი.  ჩუმად გაკვირდებოდი. ისეთი  სახე  გქონდა.... თითქოს ცხოვრება ვერაფერს დაგაკლებს.  ასეთი ხარ ხოლმე, როცა მარტო ხარ....  შენ  მარტო იყავი,  სადღაც შორს.  მე კი,  თითქოს პირველად დაგინახე,  როგორი ხარ  სინამდვილეში....
იმ დღეს იყო, რომ  რაღაც შეიცვალა,  თითქოს  რაღაც ჩაქრა.  მივხვდი, რომ არასოდეს გექნება ასეთი სახე, როცა მე შემომხედავ.  მატარებელშიც ალბათ ასეთი სახე გქონდა მაშინ,  და ამიტომ  გამოგელაპარაკე, ამიტომ მინდოდი.... იმ  დღეს კი მივხვდი, რომ მე ვერ გავხდი იმ სამყაროს ნაწილი, რომელშიც შენ  მარტო შეგიძლია არსებობა, სელია...  როცა შემამჩნიე და სამზარეულოში შემოხვედი, ისე გავცოფდი შენზე, სელია,   რომ  რაღაც სისულელეზე დავიწყე  ჩხუბი...
სელია იმაზე ნუ ამკიდებ  პასუხისმგებლობას, რაც გაცნობიერებულიც კი არ მაქვს.
ადამი როგორ არა გაქვს გაცნობიერებული,  სელია.  სანამ გაბრიელი გაჩნდებოდა,  ხომ მითხარი ერთხელ:  მინდა თავისუფლები ვიყოთო,   სიყვარულზე ყოველგვარი შეხედულებებისგან  თავისუფლებიო. მხოლოდ ამ შემთხვევაში ვიქნებით ერთადო.  მაშინ ვერ მიგიხვდი.
სელია უბრალოდ  ასე  ვთქვი  იმიტომ, რომ...
ადამი შენ არასოდეს არაფერი გითქვამს  „უბრალოდ“...  შენ გულისხმობდი, რომ ჩვენ ერთმანეთის  იმედი არ უნდა გვქონოდა.  მაგრამ ასე ხომ შეუძლებელია  ცხოვრება,  შეუძლებელია  ერთად  ყოფნა.  საყრდენის გარეშე...
სელია შენთვის  ჩვენ, როგორც ოჯახი,  მოცემულობა ვიყავით,  უეჭველი  ფაქტი. მაგრამ მე ფაქტი არა ვარ.
ადამი არა, ეს ფაქტი  არ იყო,  ეს იყო  გადაწყვეტილება. 
სელია როგორც  აღმოჩნდა, ეს  ჩვენი გადაწყვეტილება  არ ყოფილა.  ეს  ჩვენ შეგვემთხვა, ადამ.  აი, ამის თქმა მინდოდა.
 ადამი გუშინ  შუაღამისას კლიენტმა დამირეკა, უფრო სწორად,  მისმა  კონსულტანტმა.  გაღიზიანებული იყო,  შეფი გაგიჟდაო.  უნდა მოხვიდე და დაელაპარაკო, თორემ  ყველას გაგვაკოტრებსო. ის ქალი პროდიუსერია,  მის ფირმას  კონსულტაციას მე  ვუწევ საგადასახადო საკითხებში.  ბოლო ორი წელია   კერძო ტელევიზიების  პროდუქციის  40  პროცენტს  ეგ  აწარმოებს. მილიონებს  აკეთებს.
წინა საღამოს მიღებაზე უნდა  ყოფილიყო, მილიონიან  პროექტზე უნდა მოეწერა  ხელი.  მაგრამ არ გამოჩენილა.  ტელეფონსაც  არ პასუხობდა.  კარგა ხნის მერე  უპოვიათ.  სასტუმროს ოთახში ყოფილა  ჩაკეტილა  და  არავისთან არ უნდოდა  ლაპარაკი.   ბანკიდან თითქმის  ერთი  მილიონი გამოუტანია  და  მიმდინარე საწარმოო  ანგარიშები  დაუხურია.  რამე თუ არ იღონე  ფირმა  დაიღუპებაო.
როცა ავდექი,  ჯერ კიდევ  ბნელოდა. ცრიდა.  ერთადერთ  რეისს ვუსწრებდი, ისიც გადაჯდომით. წერილი არ დაგიტოვე, წინა საღამომ ბოლო მომიღო... გაუთავებელი ჩხუბი შენთან... და გაბრიელის ნამტირალები თვალები. მის ოთახში შევედი. ისე მშვიდად ეძინა. ვაკოცე. უცებ  თავი წამოყო  და შემომხედა.

სად მიდიხარო,  მკითხა,  როდის დავბრუნდებიო.  ახალ ველოსიპედზე ვილაპარაკეთ.  მე ვუთხარი, ერთ  ბორბალს ათჯერ რომ  დაატრიალებ მეთქი, და კიდევ ათჯერ, და კიდევ ათჯერ, -  ათჯერ ათს რომ  დაატრიალებ, დავბრუნდები  მეთქი.  მინდოდა  ამეხსნა,  რამდენი ხნით მივდიოდი.  მინდოდა  რაღაცით  გამეხარებინა.
  13. ოსკარი ტომრით, ტყეში.  ქარი  რაღაცას  ეჩურჩულება, მაგრამ რას - არ ესმის, იმიტომ რომ ქარის ენა დაბადებისთანავე  დაავიწყდა.  ტყე კი განაბული უსმენს....
ოსკარი იმ უბედური შემთხვევის შემდეგ ყველაფერი შეიცვალა.  მე  გადავწყვიტე,  ახალი, შემოვლითი გზა  მომეძებნა  სამყაროს  უაზრობასთან  ბრძოლაში.  და  იცით რა ავირჩიე?  სავაჭრო  ტურები.  იმიტომ რომ  ყველა უბადრუკ  საქმიანობათა შორის - ეს ყველაზე  უაზროა:  ხანდაზმულ  ხალხს  ავტობუსებში  სვამენ,  და რაღაც აბსურდულ ადგილებში  მიყავთ,  სოფლის  სასადილოებში,  ნახევრად დანგრეული  შენობები  საზეიმო  დარბაზებადაა გადაკეთებული  და იქ,  საგანგებოდ წამოჭიმულ სცენაზე    ყიდვა- გაყიდვის ორგიები იმართება.  ნათურების ჭამა და ერთმეტრიანი ფრჩხილების გაზრდა ახლოსაც ვერ მივა ამასათან. ეს იმდენად უაზრო და უბადრუკი იყო, რომ ჩემში პატივმოყვარეობამ გაიღვიძა.
რას აღარ ვყიდდი:  ბაღში დასადგმელ  ქონდრის კაცებს - პოლიტიკოსთა  სახეებით,  გუგულიან საათებს - პამელა ანდერსონით გუგულის ნაცვლად, საპარსებს - შიგ  ჩამონტაჟებული ინსტრუქციით;  ვყიდდი ტრომბის  საწინააღმდეგო  წინდებს,  ვყიდდი ჭურჭელს - ზედ ამოტვიფრული რეცეპტებით,  ვყიდდი  სანავიგაციო სისტემებს - ფეხით მოსიარულე მოხუცებისთვის,  მეხსიერების თამაშებს -  ჭკუასუსტებისთვის, ვყიდდი  ცოდვების მიმტევებელ  სანთლებს, მომღერალ  ტორტის საჭრელებს,  ვყიდდი სამ ფეხიან რეიტუზებს ( თუ ერთს  თვალი წაუვა - სათადარიგო  შეგიძლია  ჩაიცვა ),    სიფრიფანა  საცვლებს  ჩამონტაჟებული ფილტრით - აქტიური გაზების წინააღმდეგ,  თმის ცვენის სამკურნალო რჩევებს, წყალგამძლე ნათურებს  უნიტაზისთვის, ანტიბაქტერიულ  პარკებს  ნაგვისთვის, სამზარეულოს რობოტს, რომელიც ანეკდოტებს ყვება,  ვყიდდი ჭიქებს  ცაციებისთვის,  თმის დასახვევს კატებისთვის,  მაკარონის გასაციებელს,  კონვერტის  დასაწებებელ  მოწყობილობას....  ვყიდდი და ვყიდდი და ვყიდდი.
რაც მთავარია,  ამ ნივთების  აუცილებლობაზე კი არ ვლაპარაკობდი,  სხვა გამყიდველებივით,  პირიქით, -  ვცდილობდი   ამეხსნა, რომ ეს ყველაფერი მოკლებულია ყოველგვარ  აზრს ... ადამიანები  ისე ხალისობდნენ, რომ  კიდევ მოდიოდნენ,  და  უფრო მეტ ნივთებს ყიდულობდნენ.  მოყავდათ  მეგობრები,  მეზობლები,  და ზუსტად  ერთ წელიწადში   ფირმის მთავარი ატრაქციონი  გავხდი.  წლის საუკეთესო გამყიდველად დამასახელეს.  ხალხი ნაკადად მოედინებოდა  ჩემს სანახავად, -  და იმ ნივთების სანახავად, რომლებსაც  არც ვაქებდი და არც  ვადიდებდი.
ძალიან  დავიბენი: იძულებული ვიყავი  მეღიარებინა, რომ ჩემმა  ქადაგებებმა  და ამ  აბსურდულმა  ნივთებმა  რაღაც  აზრი შეიძინა ადამიანებისთვის. ისინი მოუთმენლად  ელოდნენ  შაბათ-კვირას,  და  ჩვენს ავტობუსს, რომელსაც  ისინი  თავიანთი  სოფლებიდან   მოყავდა.   სავაჭრო ტურები   მათთვის ცხოვრების არსი გახდა.   კვირიდან კვირამდე მხოლოდ ამით ცხოვრობდნენ.   მათ ეს სიხარულს გვრიდა,  მე კი - უსაზღვრო მწუხარებას....
ღამეები არ მეძინა, - ვერ ვხვდებოდი, რამ წარმოშვა ეს  პარადოქსი,  არ ვიცოდი  რით   ამეხსნა ეს გაუგებრობა.  თითქოს  ასეთი   ჩანაფიქრი იყო: შეეხებოდი თუ არა  უაზრობას, - მაშინვე  აზრს იძენდა.  როცა დარბაზები ხალხისგან იცლებოდა,  მე  ვრჩებოდი.  საათობით ვიჯექი მარტო და  ვფიქრობდი. ვფიქრობდი იმაზე, რომ  დავმარცხდი,  რომ უაზრობას აზრი შევძინე.  კლიენტები გააქტიურდნენ, ფირმა გამდიდრდა.  არა და მე  ხომ ნულოვანი პუნქტისკენ  მივისწრაფოდი.  მაგრამ ეტყობა, ვერავინ  გაუძლებს ნულოვან პუნქტს./
14.  დასაკითხი  ოთახი. გარიჟრაჟის  შუქი ისეთი ცივია... როცა  თვალები  გეწვის  და  პირი გიშრება. არაფერი არ იძვრის....  სიმშვიდე  გვიახლოვდება,  ოღონდ  ცოტა  სხვანაირად/ სხვანაირი....

რაფაელი ღმერთო, როგორ დავიღალე.  გამოძინებასაც ვერ მოვახერხებ, არადა  ხვალ ჩემი გოგო უნდა  დაბრუნდეს.  მინდოდა  ადრე ამვმდგარიყავი და საუზმე მომემზადებინა.  ეს დედამოტყნული კითხვარი უკვე  შევსებული უნდა მქონოდა. და 30 პროფილიც  შედგენილი. კიდე მოხსენებითი ბარათი უნდა დავწერო.   ხომ  უნდა ავუხსნა  მსოფლიოს, როგორ მივედით აქამდე.   უნდა ავუხსნა, რამ მიგვიყვანა შენნაირებამდე.
ანტონი რა გინდათ ჩემგან?  მითხარით,  და  მოვრჩეთ დროზე.
რაფაელი ამის ნაცვლად  კი  ვგდივარ აქ,  და  თავი მისკდება.  ნერვები  მეშლება, როგორ   ვერ ხვდები, რომ ყურებამდე  ძღნერში ხარ!  ის  პაკისტანელი ალბათ გოგოს  გაწერდა, არა?
ანტონი რა სისულელეა!
რაფაელი რა  უსამართლობაა, არა?  მთელი  შენი  ცხოვრება უსამართლობაა.  უსამართლობაა, რომ დედაშენი ამდენს შრომობს, უსამართლობაა  რომ  მამაშენმა მიგატოვათ, უსამართლობაა, რომ ყველა ქალი ბოზია და მატყუარა. უსამართლობაა, რომ ეს  ნაძირალა პაკისტანელები ყველაფერს  გართმევენ.
ანტონი რას გადაეკიდეთ ამ  პაკისტანელებს?
რაფაელი შენ  ჯერ დაბადებულიც კი არ იყავი, აქ რომ დავიწყე მუშაობა.  მე ყველაფერი ვიცი თქვენს შესახებ.
ანტონი მშვენივრად  იცით, რომ მე ტერორისტი არა ვარ.
რაფაელი გინდა გითხრა, როგორ იყო?  შენ გაიცანი ვიღაც, ვინც შენთვის რწმენის  განასახიერებაა. მას  აქვს ყველაფერი ის, რაც შენ არა გაქვს.  სამყაროს მისეული ხედვა  ბევრად უფრო  ამაღელვებელია, ვიდრე  შენი გულის ამაჩუყებელი ოცნებები. ეს არის  სამყარო, სადაც  სამართლიანობა სუფევს. სამყარო სისტემური შეცდომების გარეშე,  ავტორიტეტების გარეშე,  და რაც მთავარია,  პაკისტანელების გარეშე, რომლებიც ყველაზე მაგარ გოგოებს გართმევენ.  ამ სამყაროში არ არსებობენ  სუსტები  და  ძლიერები.  ყველა თანასწორია, ყველაფერი თანასწორადაა  გადანაწილებული.  ეს იყო ის ნაპერწკალი, არა? ამან შეცვალა  რაღაც  შენში,  ცხოვრების   ავ-კარგიანობაზე  დაგაფიქრა.
ანტონი მთავარი   გლიცერინის ტრინიტრატია და ეგ არ იყო შენაერთში... გააკეთებინეთ  ქიმიური ანალიზი და  აღარ  იქნება  საჭირო ამდენი ლაპარაკი.
რაფაელი პირიქით:  ეს ლაპარაკი გჭირდება სწორედ.  თუ გგონია,  რომ შენი ჰოლივუდური ისტორია გიშველის, ძალიან ცდები.   ჩვენს მოკრძალებულ რეალობაში ასე არ ხდება.  უკეთეს შემთხვევაში  გამოსასწორებელ დაწესებულებაში მოხვდები. ისიც, თუ  გაგიმართლებს, და  ფსიგოლოგი დეიდები მსხვერპლად ჩაგთვლიან. 
იქ  კი  ცხოვრება ისეთი არ არის, როგორც  დედიკოსთან. იქიდან რომ გამოხვალ,  სხვა ადამიანი  იქნები.  ერთოთახიანი სოციალური  ბინა   და  გზისპირა  ტუალეტის დამლაგებლად  მუშაობა  სახვეწარი  გაგიხდება,  მაგრამ ვერ  ეღირსები.
დედაშენი სამუშაოს დაკარგავს,  ვის ჭირდება ტერორისტის გამზრდელის  ჩატარებული გაკვეთილები. ასე რომ მისი ცხოვრება და მისი გალოთებაც შენს სინდისზე იქნება.  მაილზ დევისისა  და  შენი ბანძი ბლოკფლეიტის  მეშვეობითაც  ვეღარ დაითრევ  ვერცერთ ქალს.

და ბოლოს იქ აღმოჩნდები, საიდანაც  დაიწყე.   ისევ  პაკისტანელებთან,  ისევ  შენნაირ ავადმყოფებთან  და გარიყულებთან.  და  ამ დროს თუ  გამოგიჭირეთ,  უკვე  შენი მოხუცი, სნეული დედაც კი აღარ მოვა შენს სანახავად. არც ერთი მორწმუნე დეიდა აღარ ილოცებს შენი სულის გადასარჩენად, ისეთი ხელიდან წასული იქნები. ასეთია  ჩვენი  მოკრძალებული რეალობა, გენაცვალე. და მე  შენი ერთადერთი საშველი ვარ, ანტონ.  იმიტომ რომ,  მე გაძლევ შანსს.  დაფიქრდი,  რის ჩადენას  აპირებდი, დაფიქრდი, რას ნიშნავს - იყო მკვლელი.

თუკი   აღზრდამ,  საქსოფონზე დაკვრამ,   კარგმა დახასიათებებმა  ფუჭად  არ ჩაიარა, გაიაზრე ეს ყველაფერი.  და ერთ მშვენიერ დღეს  აღარ იქნები არც მსხვერპლი და არც  დამნაშავე.  წარმატებით  დაამთავრებ სკოლას,  სტუდენტიც  გახდები  და  მაილზ დევისივით გოგოებსაც შეიტყუებ ლოგინში  შენი  საქსოფონით,.
ანტონი საყვირით.
რაფაელი რა?
ანტონი მაილზ დევისი საყვირზე უკრავდა, და არა საქსოფონზე.
რაფაელი დამცინი?  სასაცილო გგონია, რასაც გეუბნები?
ანტონი უბრალოდ შეგისწორეთ.
რაფაელი შენ  ეტყობა,   ჯერ  კიდევ  ვერ ხვდები, რაშია საქმე.
15.  ნამცხვრის აზელილი ნარჩენები თანაგრძნობით შესცქერიან  მართას....  მართამ  სასტუმროს საკნიდან მზე განდევნა... თვალდახუჭულ რულას კი ისევ  მუჭში ყავს მომწყვდეული.
რულა ეს  ყველაფერი ერთი წლის წინ  დაიწყო... მაშინ  მოვედი ამ სასტუმროში. ვიღაცამ მითხრა, დამლაგებლები ჭირდებათო.  აქ  რომ  მტვერი გადაგაწმენდინონ,  დიპლომი უნდა გქონდეს. მაგრამ მე რაღაცნაირად შემოვაღწიე, ეგრევე ამიყვანეს. საღამოს ცვლაში.  რეგისტრატურაში რომ  ვიყავი,  ვიღაც ტიპმა მითხრა,  რაღაც უნდა აიტანო  მაღლა, ყველა დაკავებულიაო. ალუბლის ნამცხვარი.
მართა შემოდგომის  მშვიდი დღე იყო. სტეფანომ ვერ შეძლო მოსვლა.-  შვილი ყავდა ავად. ამას ვერ ვიტან.  რას ქვია არ შეუძლია!  უნდა შეძლოს,  ჩემთვის ყოველთვის უნდა შეძლოს. კინაღამ  გავგიჟდი. ვუყვიროდი. არ მაინტერესებს მეთქი,  ბოლოს და ბოლოს  მაგ ბავშვს მე  გიფინანსებ მეთქი..... არაფერმა არ გაჭრა. თავის ტკივილმა მიმატა.  ფარდები დავხურე,  ყინულიც  გავწუწნე,  ცივ აბაზანაშიც  ჩავწექი...... მერე ტელეფონს ვეცი... 
რულა დავაკაკუნე. შემოდიო,  დაიღრიალა...  ოთახში უკუნი  სიბნელე იყო. ქალი დავლანდე. სახეს ვერ ვხედავდი. დაახლოებით დედაჩემის ხნის იქნებოდა. შეიძლება ცოტა ახალგაზრდა. თავნება რომ იყო, ამას ეგრევე მივხვდი. კუთხეში იყო ჩაცუცქული, საფეთქლებზე ქონდა ხელები მიჭერილი და უცნაურ ხმებს  გამოსცემდა. 
მართა მე შენ  არ გიცნობ.  ვინ  ხარ? გამხდარი გოგო იყო, დამფრთხალი, ნამდვილად დამლაგებელია მეთქი, ვიფიქრე. ეს იდიოტები, პერსონალზე აკეთებენ  ეკონომიას. როგორ მძულს ეს  მდაბიოები, მთელი მსოფლიო მძულს. ისე,  ფოტოგენური რომ იყო,  მაშინვე შევამჩნიე - ტკივილის მიუხედავად.
რულა რულა ვარ მეთქი, ვუთხარი. ნამცხვრის ამოსატანად გამომიშვეს. ყველაფერი რიგზეა?
მართა დადე. მანდ არა, იქით.  არაყი  გამომიღე  მაცივრიდან. და ყინულიც.
რულა კი ბატონო. ყველაფერი რიგზეა? რა საცოდავად გამოიყურება მეთქი, ვიფიქრე, როცა სიბნელეს თვალი მივაჩვიე.
მართა არაფერიც  არ არის რიგზე. საცაა თავი ამიფეთქდება...
რულა აბა არაყი რას  გიშველით.
მართა შენ რა  იცი, რა მიშველის და რა არა? ვინ გგონია  შენი თავი? მომეცი აქ ეგ  ბოთლი.  და მოშორდი აქედან.
რულა ცოტა არ იყოს, ვერკვევი თავის ტკივილებში.
 მართა ჯობდა  ისეთი ვინმე ამოეგზავნათ,  ვინც კლიენტებთან კლიენტებში ერკვევა.... რა თქვი - რა მქვიაო?
რულა რულა.
მართა რულა. აბა რა, fucking rules, ვიფიქრე. რულა. გამბედაობა აკლდა,   უხერხულად გრძნობდა  თავს, მაგრამ კარგი, ჩამოთლილი სახის ნაკვთები ქონდა. თითქოს კამერაში  ვუყურებდი.
რულა ინებეთ,  შეგიძლიათ გაილეწოთ. - რა ჩემი საქმეა.
მართა რულა, რომელმაც  წესები არ იცის.  ეს მომწონს.  მოდი,  დავლიოთ, რულა.
რულა უნდა  ვიმუშაო.
მართა რულა, სიხარულო, ჩათვალე, რომ ეს არის შენი სამუშაო...
რულა თუ გნებავთ....  ტკივილს შეგიმსუბუქებთ.
მართა ნეტა როგორ?  საერთოდ იცი, რა არის შაკიკი?
რულა ოღონდ  ამისთვის ხელი უნდა მოგკიდოთ...
მართა ძალიან მორიდებული იყო.  მომწონდა  მისი პროვოცირება, -  ტკივილს მავიწყებდა... მომიახლოვდა.  ბოთლი დადგა  და  ხელების  ცეცებით   დაიხარა ჩემსკენ.   საწმენდი საშუალებების სუნი ვიგრძენი,  კიდევ -  პატარა ბავშვის,  და  ცოტა თაფლისაც ...   ჩემს  მარცხენა საფეთქელს  შეეხო.
რულა მარცხენა საფეთქელს  შევეხე.  გამახსენდა, როგორ ვუზელდი  საათობით  ნაიარევს დედაჩემს.   ლავანდის და  შაქრის სუნი ვიგრძენი,  კიდევ  ქერტლის შამპუნის. დაიძაბა - ეტყობოდა, რომ   ხშირ შეხებას არ იყო მიჩვეული. მოვკიდე  ხელი და თავი დავახრევინე.  არ ესიამოვნა, მაგრამ დამყვა...
 მართა რბილი ხელები ქონდა და   რეზინის ხელთათმანების სუნი უდიოდა.  ისე სათუთად მეხებოდა, თითქოს  პატარა ბავშვი ვიყავი, და მეც   დავნებდი,  დავემორჩილე,  მოვეშვი, და  ცრემლები  წამსკდა.... ყველაფერი  დამავიწყდა - რულაც,  ალუბლის ნამცხვარიც,  მამაც,  სპონსორებც,  კამერებიც, და ის ცხოვრებაც, რომლითაც უნდა მეცხოვრა და არ ვიცხოვრე.
რულა ისეთი დაძაბული ვიყავი, ოფლად ვიღვრებოდი.  შენზე ვფიქრობდი,  ჩვენს პატარა ბინაზე.  ნამდვილად გამაგდებენ მეთქი, ვფიქრობდი...  ხვალვე გამაპანღურებენ მეთქი აქედან. ასეთები არ გპატიობენ, როცა  მათ სისუსტეს ხედავ.  და  მაინც  მეცოდებოდა.  ტკივილისთვის  არ მემეტებოდა. 
მართა ტკივილი გაჩერდა. ამოვისუნთქე,  თვალში გამოვიხედე. აზროვნების უნარი დამიბრუნდა. ასე მეგონა მისი  თითებიდან  სიცოცხლე მოედინებოდა. მან  ყველაფერს გაუძლო. ჩემს სლუკუნს, უსუსურობას და  ტკივილს გაუძლო.   მე კი  თვალს ვერ ვუსწორებდი.  არადა ვიცოდი, რომ  ასე იყო საჭირო.  თავი უნდა დამეხსნა  მისი თითებისგან.  დამლაგებელზე ხომ არ უნდა ვიყო  მეთქი  დამოკიდებული,  ამ უტვინო  დამლაგებელზე...
რულა როგორც კი შემომხედა, გავჩერდი.  ვიფიქრე - დამენძრა. ხმა არ ამოუღია. ალუბლის  ნამცხვარი ჩაიტენა  პირში. ისე ხარბად ჭამდა,  კინაღამ  ცუდად  გავხდი. მაგრამ  ადგომა ვერ გავბედე,  უკან - უკან  გავხოხდი, რომ ამ გიჟს მოვშორებოდი. არადა, მაინც  მომწონდა.  აზრზე არა ვარ, რატომ.  საფეთქლებს  რომ ვუზელდი, ყველაფერი მომიყვა. 
მართა მოვუყევი, როგორი  დღე მქონდა და სად ვმუშაობ, რომელი თანამშრომლები მაბრაზებენ და რომლები მიყვარს. მოვუყევი  ზინაზე და თინაზე, მამაზე.... ნამცხვარი შევთავაზე.  აიმრიზა,  მაგრამ მაინც აიღო.  სხვადასხვა ქალაქებზე   მოვუყევი.  ვუამბე, როგორ გავატარე ბოლო შვებულება.  როჯერზეც კი  ვუამბე, - ჩემს ყოფილ შეყვარებულზე. 
 მივლინებაში რომ წავიდა და იქიდან გამომიგზავნა ბარათი -  ერთად ყოფნას აზრი აღარ აქვსო.  ისიც ვუთხარი, რომ  მიუხედავად ამისა მაინც ვერ ამოვიგდე თავიდან, იმიტომ რომ  ის  ერთადერთი იყო, -  მასთან ერთად  შეიძლებოდა  ყველაფერი სხვანაირად ყოფილიყო. ასე მეგონა.
რულა ლაპარაკი ეხერხებოდა.
მართა ისეთი  მოსმენა იცოდა.....
რულა უცებ ხელი წამავლო და მითხრა...
მართა ახლა  კი  წადი. ძალიან  გთხოვ.
რულა მეორე დღეს ხელშეკრულება გამიფორმეს.
16.   თავსხმა. სასტუმროს ლოგინი. ტონი და ადამი.

ადამი კარგი.  ვწუხვარ.  ალბათ   უნდა მეთქვა, მაგრამ მაშინ  ან  ჩემთან შეხვედრა აღარ მოგინდებოდა,  ან  ეჭვიანობას  დაიწყებდი...
ტონი არ გინდა ეხლა.  მე  სულ  მკიდია, რვა ცოლი გყავს თუ ათი შვილი.
ადამი აბა, რა ხდება...  ოცის  რომ არ ვარ,  ხომ თავიდანვე  იცოდი. მოდი, დავილაპარაკოთ რა. ყველაფერს გეტყვი...
ტონი რაც საჭიროა, ყველაფერი ვიცი. რომ იცოდე რა  საზიზღრობაა,  ყველაფერი წინასწარ  რომ  იცი.
 ადამი შენ რა, გეგონა, რომ  დავქორწინდებოდით და  ვიცხოვრებდით  ბედნიერად სიკვდილამდე?  ჩვენ ხომ   ეს არ გვინდოდა...  მომისმინე:   ჩიხში ვიყავი მოქცეული.  დარხეული მქონდა. გამოშიგნული ვიყავი. ყველაფერი მეკიდა.  მერე შენ მოხვედი და ...  ტონი, შენ მე მჭირდები.
ტონი გული მერევა.
იხდის.
ადამი შენ ერთხელ მკითხე, რა იწვევს შენში სევდასო.  მე კი გიპასუხე, რომ  ბევრი რამ: ზოგჯერ -  შუქი, ჩემს  ბუსუსებიან კანს რომ ეცემა,  ზოგჯერ - ძაღლი, რომელმაც  ჩამირბინა, ზოგჯერ ხმამაღალი სიტყვა. ახლად შეღებილი ოთახის ფერი, ბენზინის სუნი, ძველი ფოტოები, რძის გემო, მწერების შეწყვილება, განსაკუთრებით ბზიკების,  კბილების გახეხვისას პირში  დაგროვილი ნერწყვი, მოხუცების დაბერებული  ხელები, ფოსტალიონი, მატარებლის ბაქანი, განსაკუთრებით, თუ  მომლოდინე ადამიანებით არის სავსე,  ლოკოკინების ნიჟარები,  ჩიბუხი, ცარიელი ბოთლები და კიდევ  ბევრი სხვა რამ. მაგრამ ყველაზე მეტად  ის ადამიანები,  პირი ნამსხვრევებით რომ  აქვთ სავსე, საკუთარი ოცნებების ნამსხვრევებით! ოღონდ შენ  არასოდეს მომგვრი სევდას, ტონი, გესმის, შენ- არა!
ტონი ყველაფრისთვის მადლობელი ვარ. შენი თითებისთვის  ჩემს პირში, შენი ტუჩებისთვის ჩემს ყურებთან, შენი ხელებისთვის ჩემს თვალებზე. მადლობელი  ვარ, რომ მოჩვენებითი სიყვარული და   სამყარო დამანახე, - შენი პენისის ფანტაზია, რომელიც შემთხვევით ჩემსკენ  გამოიწია.
 ადამი შეწყვიტე ეს ავადმყოფური ბოდვა.

ტონი არადა, როგორ არ მინდოდა იმედი  მქონოდა. როგორ არ მინდოდა  დამოკიდებული ვყოფილიყავი.  ახლა კი  შენს გამო ისეთივე  გავხდი, როგორც ყველა.... ისეთი  საშუალო  გავხდი,  ისეთი ჩვეულებრივი, რომ გული მერევა.  როგორ  წამოვეგე! - შენთან ერთად ამ დეკადენტურ ტაძარში ყოფნამ ამაგდო, -   საზამთრო ზამთარში და   შამპანური საუზმეზე, მარმარილოს აბაზანა და  თეთრი  პირსახოცის  ხალათი, -  ბანძია, ასუქებს, მაგრამ  ასეა მიღებული...  წარმოვიდგინე, როგორ მხდი  ტანსაცმელს და  ხელში ატაცებული მიგყავარ ლოგინში, მეორე დილას კი,  ბალიშზე  ვარდი  მხვდება...
ადამი მე  ხომ არაფერს შეგპირებივარ.  შენს შეხედულებებს ყოველთვის ვაფასებდი....
ტონი ამიტომ მაჩუქე ჭიამაიიანი ბეჭედი, რომელიც ბედნიერებას  მომიტანს?
ადამი გეყოფა...
ტონი ჭიამაია,  აბა რა! რასაც მე და  შენ ვერ ვახერხებთ,  იქნებ  ამან  გაგვიხერხოს  როგორმე,  არა?
ადამი ...შენ ისე  პრაგმატულად უდგები ყველაფერს, - ყოველგვარი რომანტიკის გარეშე.  არ იპრანჭები, არ მატრაკვეცობ....
ტონი /მოისვრის ბეჭედს/  ეს იმას მიეცი, ვისაც ამეების ჯერა,  ვისაც შენი ჯერა, ვისაც ჭირდება ეგ  შენი ბედნიერება, რომელსაც  მარტო ტკივილი მოაქვს!

ადამიჩვენ  ხომ  გვინდოდა ერთმანეთი.  ხომ გიჟდებოდი ჩემზე.
 ტონი ერთად ერთი, რაც მინდოდა, მოგონება  იყო.  ერთი დედამოტყნული მოგონება, რომელიც ყველაფერს დამავიწყებდა!
ადამი რისი  დავიწყება გინდა ასე ძალიან?  მამაშენი წაგეფათურა  შვიდის რომ  იყავი , და ახლა  მე  უნდა გამოვასწორო იმის მიქარული?  მე რა, სექსთერაპევტი გგონივარ?  თუ დედაშენშია პრობლემა?  რა იყო, ბოზობდა?  თუ  მიგატოვათ?
ტონი გაჩუმდი.....
ადამი იქნებ გცემდა?  თუ ორივე  გცემდა -  მამაც და დედაც? იმიტომ რომ არ უჯერებდი.... იმიტომ რომ ....
ტონი გაჩუმდი.
ადამი მე  შენს  უბედურ,  დასახიჩრებულ  ბავშვობას ვერაფრით ვუშველი.  შენ  მითხარი,  რომ  ჩემთან დაწოლა  გინდა,  ჰოდა ჩვენ სწორედ ამას ვაკეთებთ ახლა!  აქეთ მოიხედე!
ტონი დგება და საწოლს  შორდება.
ადამი დაბრუნდი, დაბრუნდი მეთქი,  შე პატარა ნაბოზარო...  რომ იცოდე  რეები გავაკეთე შენს გამო. ტონი! არა მაქვს ახლა ამის  თავი, რა!  მოდი  დავწვეთ, ტონი.  ამის ფასი არაფერი არ არის, მოდი აქ.  მერე რა,  რომ მოგინდა ეს ყველაფერი,  ეს ხომ ნორმალურია. ამ ტუტუცურ  ხალათებზე  ყველა ქალი ოცნებობს.  რა მოხდა  მერე ....
ტონი დანით ბრუნდება.
ადამი ეს რა არის? რას აპირებ?  მაპატიე, ეს უკვე მეტისმეტია/ შეიძლება ზედმეტი მომივიდა... რა ხდება...  გამიხსენი ხელები, რა ... ახლიდან დავიწყოთ ყველაფერი, გინდა?  მე ხომ შენთვის არაფერი დამიშავებია. მოაშორე  ეგ დანა. ტონი...
ტონი არასოდეს არ დამივიწყო!
 ტონი  ირტყამს და ირტყამს დანას.   სისხლი  სულ არ აღელვებს... ჭიამაია  რაღას უშველის.

17.  ოსკარი  ტომრით ხელში. ტყეში.  ქარი ოსკარის ხელებს  ეალერსება...

ოსკარი თითქოს ყველაფერი დამთავრდა. მე  კი მაინც მჯეროდა, რომ  გალაქტიკის გზააბნეული ატომებისგან ვიყავი შექმნილი. ქალაქის განაპირას ვცხოვრობდი,  პატარა თავშესაფარში. მეზობლად  ერთი  ქალი  სახლობდა. -  შუა ხნის, კოპწია,  გულღია, და  ცოტა ცერცეტა. ყოველთვის ტკბილად მესალმებოდა, ერთხელ კი  ვაშლის ნამცხვრით და  ცხელი ყავით  მომადგა. მერე კიდევ,  და კიდევ.   რა  საბაბს  აღარ ვიგონებდი  რომ თავიდან  მომეშორებინა, უხეშადაც  ვექცეოდი,  მაგრამ  ვერაფერს  გავხდი, ბოლოს ჩემთან  დარჩა. 
ლიზე ერქვა.  ლიზე  თავისი ნამცხვრებით, ლიზე  მირეცხავდა  და მიუთოვებდა, ლიზეს  ლიქიორები, ლიზეს  შეკითხვები, ლიზეს  პატარა, სიფრიფანა ხელები, ლიზე და ტელე-სამზარეულო, ლიზე და  საჭმლის ნარჩენები, რომელიც  სკოლის სასადილოდან მოქონდა,  სადაც ის მუშაობდა. ლიზე და  კროსვორდები. ლიზე და მე.

რა უცნაურია, - სულ არ  მსიამოვნებდა მასთან ყოფნა, მაგრამ  მაინც ვიტანდი, თითქოს  ასეც უნდა ყოფილიყო.  ერთხელ ვუყურებდი, როგორ მიკერებდა პერანგზე ღილს, და  კინაღამ ცუდად გავხდი. მივხვდი, რომ  ექსპერიმენტი  აღარ ვიყავი,  ლიზემ თავის  სიყვარულით მოღალატედ მაქცია - მის გამო ჩემს იდეებზე ვთქვი უარი. როგორ მძულდა!
რა  გინდა მეთქი  ჩემგან, ვის დაკარგვიხარ, დამანებე თავი, რა!  ტირილი დაიწყო. – „ მე ხომ  მიყვარხარ, ოსკარ.  მე ხომ შენს მეტი არავინ მყავს.“  ამ სიტყვებმა ყველაფერი ყირაზე დააყენა. ვეღარ ამოვიგდე თავიდან. ნეტა სულ არ გამეგონა. ლიზე  მას მერე  აღარ გამოჩენილა.  უნდა გამოვტყდე, რომ  ძალიან  მაკლდა, და  თან მრცხვენოდა ამის.

ერთხელაც,  კვირას,   მივედი და  კარზე რეკვა ავუტეხე. ის კაბა ეცვა,  ცოტა პატარა რომ  ქონდა.  იდგა და მიყურებდა თავისი  სევდიანი თვალებით.  რა სამარცხვინო იყო.  მერე  უცებ  გამოიწია  ჩემსკენ  და მაკოცა.   ტუჩებში მაკოცა,  ენით.  ვითომც არაფერი.  მთელ ჩემს ცხოვრებას  გადაესვა ხაზი.   თავისი წვრილი ტუჩებით და სათვალეს ამოფარებული  თვალებით ყველა ჩემი მცდელობის წყალში გადაყრას ლამობდა . უნდოდა  ნორმალური გავმხდარიყავი,  უმაქნისი.  უნდოდა დავერწმუნებინე, რომ ჩემი ექსპერიმენტი ჩაიშალა.  რა ეგონა, რომ მეც იმისნაირი ვარ? ეგონა,  იმ  თავისი წვრილი ტუჩებით წაშლიდა  ატომების,  გალაქტიკის,  მთელი კაცობრიობის  ისტორიის კვალს, ამდენი ხანი მხრებით რომ მიტარებია?
არა. არა, არა, არა. წავავლე ხელი და იმ თავის უბადრუკ შემოსასვლელში/ კედელზე გაკრულ  კატებიან  პოსტერს მივანარცხე თავით,-  ზუსტად კატის თავთან.  დაეცა, ყვირილი დაიწყო.  მე  კი  განვუმარტე, რაში იყო საქმე. ალბათ  ცოტა  ხმამაღლა მომივიდა, და უხეშადაც,  მაგრამ სხვანაირად არ შემეძლო. დასაკლავი ღორივით  ღრიალებდა და არაფრით არ უნდოდა გონს მოსვლა.  მიჩივლა.

ავიბარგე იქიდან, და რაღაც  ბოსტანში  დავსახლდი. მალულად. ერთ დღეს ნაგვის გადახარისხების დროს წამასწრეს. სხვისი ნაგავი იყო და  გაფრთხილება მომცეს.  თურმე  არ მქონია სხვისი ნაგვის ქექვის უფლება.  ერთხელ  კურდღელი დავიჭირე,  ჩემს ეზოში შემობოდიალდა.  დავკალი და შევჭამე, მშიოდა და.  აღმოჩნდა, რომ  ეს კურდღელი მეზობლად მცხოვრებ  პატარა გოგოს ეკუთვნოდა. ისეთი  ცირკი მოაწყეს, - წარმოუდგენელი.  ძალიან სასაცილო იყო.  ამის მერე გამომამწყვდიეს. თურმე, ნუ იტყვი, - ასოციალური ვყოფილვარ. საზოგადოებრივად  უვარგისი. საფრთხეს ვუქმნი  ირგვლივ მყოფთ. საგიჟეთში ამოვყავი თავი.
მაგრამ  ეს სულ  არ მაწუხებდა.   ვარსკვლავების  ძიება  მაინც   არ შემიწყვეტია ვასკვლავების ძიება. - იმ ვარსკვლავების, რომლებიც ჩვენშია. 
  18. თენდება. სახლმა  დაიძინა,  იქ დასახლებულ  მოჩვენებებს კი  არ  ძინავთ... ყავის ჭიქები,  ცოტა ვისკი ბოთლის ფსკერზე, სიგარეტის ნამწვით გადავსებული საფერფლე.... ადამი და ცელია დივანზე სხედან  გვერდიგვერდ.

ადამი თავიდანვე  მომწერა, რომ ოცის არის.   სხვა ქალთან ურთიერთობა  მართლა  არასოდეს მქონია მანამდე, გეფიცები.  მიმოწერა გავაბით. ვწერდით ერთმანეთს,  რას ვაკეთებდით, რაზე  ვფიქრობდით. მართლა არ  ვიცი, სელია.

სელია არ გინდა რა.....
ადამი არ ვიცი, რატომ დავურეკე  გუშინ,  იმ ქალაქში,  რატომ წავედი ამაზე.  /პაუზა/  ალბათ გახსენება  მინდოდა.
 სელია ლოგინში ჩაწოლა გინდოდა მასთან. თქვი, ადამ, რატომ არ ამბობ.  ახლა რაღა  აზრი აქვს... რაც არ უნდა გექნა მასთან, -  ჩემთვის სულერთია. არ მაღელვებს.
ადამი ჰო, დაწოლა მინდოდა მასთან.  მეგონა, რომ  გავიხსენებდი...
სელია რას გაიხსენებდი?
ადამი აეროპორტში ისეთი ამბავი  იყო.  სასტუმროში წავედი. ველოდი, რომ  დამირეკავდნენ და შემატყობინებდნენ, როცა ფრენა აღდგებოდა... მერე  უცებ გამახსენდა, რომ  ამ ქალაქში ცხოვრობს, და დავურეკე.  სასტუმროდან.  იმდენჯერ ჩაირტყა დანა... სელია, მთელი სხეული ჭრილობებში ქონდა......
სელია რა?
ადამი სისხლი სდიოდა, ყველაფერი  სისხლში ქონდა.  მკლავებიც.....
სელია ახლა სად არის?
ადამი წავიდა. გასისხლიანებული. უბრალოდ ადგა და წავიდა.  არც ის  ვიცოდი, სად ცხოვრობს.  არც ის  ვიცოდი ვისთვის  დამერეკა.  ძალიან ვწუხვარ...  მართლა ძალიან ვწუხვარ...  მაპატიე, გაბრიელ, ძალიან გთხოვ, გაბრიელ,  დაბრუნდი, ძალიან გთხოვ, ძალიან გთხოვ, დაბრუნდი...
ტირის.  ყვირის. შეიძლება კი, შეიძლება - არა.  ებღაუჭება, - ცოლს, რომლის გახსენებაც აღარ ძალუძს...
სელია დამშვიდდი. ყველაფერი კარგად იქნება.
ადამი ველოსიპედი  სად არის?
სელია რა?
ადამი სად არის მისი ველოსიპედი?
სელია ალბათ გარაჟში...
ადამი დარწმუნებული ხარ? შენ თითონ ნახე?
სელია რატომ უნდა მენახა... გაბრიელი  ხომ ვერ დადის ველოსიპედით... არ შეუძლია. ეშინია.  გარაჟში რომ შედიოდა, აწვენდა ველოსიპედს  და ბორბლებს ატრიალებდა. ხელით ატრიალებდა.  არ ატარებდა. მარტო ატრიალებდა და უყურებდა, არასოდეს  უტარებია...  ექვსი წლის არის,  ექვსის. და  ველოსიპედის ტარება არ იცის, გესმის, შე ნაბიჭვარო.  ასამდე დათვლაც კი არ შეუძლია.
ადამი ისწავლის.  აუცილებლად ისწავლის, სელია... უნდა  ვნახო.  შენ  იყავი.  მე უბრალოდ ველოსიპედს ვნახავ, კარგი?
  19. რულა. და  მართა.  რომ  უნდა  გაჩერდნენ,  და  რომ  ვერ ჩერდებიან...  ყველაფერი ისევ ისეა...

რულა თავიდან არ ვიცი, რატომ დავთანხმდი.  მუდმივად  სიბნელე, მუდმივად ალუბლის ნამცხვარი,  კუთხეში შეყუჟული ქალი,  ყინული, მასაჟი, ცრემლები და  ლაპარაკი.  ზოგჯერ არაყიც.
 მართა გავარკვიე, რომელ დღეებში მუშაობდა. დამოკიდებული გავხდი მასზე, და ვერ ვიტანდი  ამის გამო. სტეფანოსთვის აღარ დამირეკავს.
რულა ზოგჯერ საწოლზე იწვა, და მე გვერდით  ვუწვებოდი. მასაჟს ვუკეთებდი. ერთხელ მოვეხვიე კიდეც,  როცა ატირდა. არც კი მიკითხავს, ისე. ალბათ,  სიბნელემ გამაბედინა.  არ ვიცი. ეს თითქმის ერთი  წელი გაგრძელდა.
მართა ეს თითქმის ერთი წელი   გაგრძელდა.  რა იყო ეს - არ ვიცი.  ის კი ნამდვილად ვიცი, რომ  თვეების მანძილზე დახურულმა ფარდებმა, ყინულმა  და  სმენად ქცეულმა რულამ თავისი ქნეს.  როგორც იქნა,  დავმშვიდდი.  
რულა ერთხელ  ფული მომაჩეჩა. -  არ მესიამოვნა.  არ ავიღე.  ის კი სულ  მეხვეწებოდა.  ძვირფას  შამპანურს მასმევდა. სულ არ მომწონდა.  ვერ ვხვდებოდი, რით განსხვავდება იაფფასიანისგან.
მართა ოქტომბერი იყო.  ვიწექი  და  მის  მოსვლას ველოდი.  ნამცხვარი მომიტანა. პირდაპირ საწოლისკენ წამოვიდა, როგორც ყოველთვის.  და უცებ დაეცა. თეფში  დაიმსხვრა,  ალუბლები  დასკდა,  შოკოლადი ხალიჩას აეწება. წამოვჯექი და ვეუბნები, რა გჭირს,  ცოტა ფრთხილად  მეთქი.
რულა შემთხვევით  მოვხვდი შემოწმებაზე. -  რაც შენ  გაჩნდი,  ექიმთან არ ვყოფილვარ. -  ჰოდა მაშინ მითხრეს.  გაუკვირდათ - ნუთუ ვერაფერს გრძნობო? მე  კი შენზე ვფიქრობდი. წავედი სასტუმროში და გამოვიცვალე. რომ მემუშავა. რომ თავი ხელში ამეყვანა.
მართა ის კი არ იძვრის.  არ მპასუხობს.  მერე უცებ წამოდგა,  მაცივრიდან  არყის ბოთლი  გამოიღო  და  მოიყუდა.  მე  ჩხუბი  დავუწყე, - ბაცილები მეთქი,  ბოთლიდან  ნუ სვამ მეთქი... ჯერ  ყურადღება არ მომაქცია.  მერე  მომიტრიალდა  და  სიცილით  მითხრა:
რულა ვკვდები, ხო იცი.  ოთხ თვეზე მეტს არ მაძლევენ. როგორ გგონია,   შენ საფეთქლებს   მოვენატრები?
მართა მე  რა  ვიცოდი. საერთოდ არაფერი ვიცოდი მის შესახებ. ხუთი დღის შემდეგ იდეა მომივიდა.  ერთ მილიონს დავპირდი.  ჩემს შოუში მონაწილეობისათვის.  შვილს  დაუტოვებდა.  სიცოცხლის  ბოლო წუთები, ბოლო საათები - ლაივში. სიკვდილი - ლაივში. ყოველთვის მომწონდა მისი სახე, ყოველთვის ვთვლიდი, რომ ძალიან ფოტოგენურია,  ყოველთვის...
რულა უამრავი  რაღაცეები  გიყიდე. ბინა კარგად მოვაწყე. საჭმლის მომზადება ვისწავლე. ესპანური ენის კურსი გავიარე. უელსში ვიმოგზაურეთ, -  ფოტოები  ყავისფერ ალბომშია.  დავახარისხე და თანმიმდევრობით ჩავაწყე. შენთვის. გამიხსენე ხოლმე, კარგი?
მართა გამახსენდა, რომ  დღის შუქზე არც კი მინახავს.  ერთად ერთხელ ვნახე, კარგა ხნის მერე. შესვენებაზე სუშის საჭმელად წავედი  ორ ასისტენტთან ერთად. მერე პროგრამების  მენეჯერიც უნდა მოსულიყო. მანქანიდან გადმოვედი  თუ არა, შემეჩეხა. სულ სხვანაირი იყო, ვიდრე სიბნელეში, თუმცა ისეთივე  ფოტოგენური.   გაღიმებული მომჩერებოდა.  მე გაშეშებული  ვიდექი.- დღის სინათლეზე მისმა არსებობამ  დამაბნია, -  ის ხომ  მე მეკუთვნოდა.  მე, ალუბლის ნამცხვარს და სიბნელეს. ის  მხოლოდ ჩემს ნომერში არსებობდა.  243 ნომერში. და ამ რიცხვის მიღმა შეუზლებელი იყო მისი არსებობა.  გავწითლდი.  ის დარტყმული, უმაქნისი და  კარიერისტი ბოზები  სუშიზე მეტლიკინებოდნენ  რაღაცას.  ეს  ჩემსკენ წამოვიდა, მაგრამ  მე  უხმოდ  ჩავუარე. დავინახე, როგორ  აუწყლიანდა  თვალები,  როგორ მომუწა ტუჩები  ჩემი სახელის წარმოსათქმელად, მაგრამ არ ვაცალე, და ჩავუარე.
რულა შენ  ხომ  შეძლებ, არა?  ხომ მოახერხებ, -  ჩემი ხათრით.  შენთვის. ჩვენთვის. კარგი? არც  საფეთქლები  არ დაუზილო არავის და არც პენისი.  შენ უნდა იყო შენ. ის უნდა იყო, რაც ხარ. მე  დავთანხმდი. დანარჩენი შენ იცი.
 მართა სასტუმროში აღარ მივსულვარ.  243 ნომერში აღარასოდეს ვყოფილვარ.  ჩემს ასისტენტებს  ჩავაბარე რულა. რულა, რომელმაც წესები არ იცოდა.  ისეთი შოუ  გააკეთეს - გრანდიოზული. საუკეთესო პირობები, რეკორდული  ჰონორარები,  თავპირისმტვრევა რეკლამის განსათავსებლად, ჟურნალიც კი  გამოვიდა ...  34 დღე და 8 საათი გაძლო, მისი ცხოვრების  უკანასკნელ  6 წუთში მოგებამ  ცხრაასიათას ექვსასორმოცი შეადგინა.  ეს თანხა გუშინ დაირიცხა ჩემს საბანკო ანგარიშზე.
რულა არ იდარდო.  ისეთი იყავი, როგორიც მე ვიქნებოდი. რომ არა ქათმის ბულიონი. დედაჩემი და  ჩემი ძმები. რომ არა ინესი. და მამაშენი.  და სასტუმროები.  ოღონდ  არა უშენოდ . უშენოდ არავითარ შემთხვევაში.  ერთხელაც  არ მოსულა, საავადმყოფოშიც კი.  მაგრამ მე  არ ვბრაზობ. ისედაც  დიდ ხანს ვიყავი განრისხებული.  ახლა  უკვე  გამიარა, იმიტომ რომ შენ  მყავხარ. მაინც მგონია, რომ ღირდა.  ნამდვილად ღირდა. აბა რა.
20.გათენდა.  გასისხლიანებულ  ანტონს  დაკითხვების ოთახში  ძინავს კუთხეში მოკუნტულს. ბეტონის კედლები მასხრად იგდებენ.  მზის სხივები  ცეცხლს უკიდებენ... რაფაელი შემოდის. მიდის  ანტონთან  და ბოთლიდან წყალს ასხამს.

რაფაელი როგორ გამოძვერი, შე ლაწირაკო. მაგარი ყოფილხარ, უნდა ვაღიარო. ამას ნამდვილად ვერ ვიფიქრებდი. ადექი,  როცა გელაპარაკები.
ანტონი რა ხდება?
 რაფაელი ლაბორატორიული ანალიზი გააკეთეს.  შენაერთში  გოგირდის მჟავა ვერ აღმოაჩინეს.
ანტონი ხომ  გეუბნებოდით. ამდენი ხანია ამას გიმტკიცებდით. ვერ  აფეთქდებოდა. მჟავა რაში  მჭირდებოდა.  უბრალოდ  დროის მოგება მინდოდა. არავინ  არ  დაშავდებოდა, არავინ...  შეიძლება დედასთან  წავიდე?
რაფაელი ჭკუაში მატყუებ, არა?  შეიძლება სხვები  დააბოლო,  მაგრამ  მე - ვერა. მე  არც ფსიქოლოგი დეიდა  ვარ, ანტონ, და  არც მოსამართლე. და არც  ცოლის  მიტოვებული ნაფიცი მსაჯული, რომელსაც  მას მერე  თვალით აღარ უნახავს  ძუძუები.
ანტონი უბრალოდ ცოტა  დრო  მჭირდებოდა. მეტი არაფერი. - სულ რამდენიმე  წუთი.  უნდა გონებოდათ, რომ ბომბი ნამდვილი იყო.  ფრენები  უნდა შეეჩერებინათ და აეროპორტი დაეკეტათ.   მაშინ ის დარჩებოდა. დარწმუნებული ვიყავი.
რაფაელი გგონია,  ასე ადვილად მომიშორებ თავიდან?  გგონია,  ადვოკატი დაგიცავს,  და  ყველაფერი  ბავშვობაში მიღებულ  ტრავმას და საზოგადოების უყურადღებობას დაბრალდება?  მოგვიყვება ის ნაბიჭვარი, როგორ მიგამწყვდიეს სადღაც   ხუთი წლის ასაკში  და  შარვლის ჩახდა  გაიძულეს. და შენც იტყვი, რომ შენით მანიპულირებდნენ.
ანტონი მას არ ქონდა წასვლის უფლება. მე მის გარეშე არ ვარსებობ,  ისევე, როგორც ის შენაერთი -  იმ მჟავის გარეშე. აღარ მინდოდა ასე გაგრძელება, ასე აღარ შემეძლო. უნდა გამეჩერებინა. მას შეეძლო  წარსულად ექცია ჩემი მომავალი.  მეტს ვეღარ  მოვიცდიდი.  მინდოდა რომ დავენახე. ისევ  დავენახე, როგორც ადრე.
რაფაელი მაგრამ,  იცი რას გეტყვი,  გენაცვალე, იცი, რაშია საქმე? -  რა გიჟებიც არ უნდა გამოგვეცხადონ,  რომელი ფულს დახარბებული  პროჭი ადვოკატიც არ უნდა  მოათრიოს დედაშენმა,  რა ცირკიც არ უნდა  მოაწყო, მე  მაინც ვერ მომიშორებ თავიდან. - „ისეთი საყვარელი  ბიჭია ეს ჩვენი მეზობელი, - ჭიანჭველა რომ ჭიანჭველაა, იმასაც  კი არ დაადგამს ფეხს... ბუზს არ ააფრენს...“ -  გგონია,  ეს გიშველის? გგონია, ამით მოაწონებ თავს? -  მე არ მომწონხარ, ანტონ.  წუხელ შანსი გქონდა  მომწონებოდი,  მაგრამ შენ არ გამოიყენე.
ანტონი მე ხომ არავისთვის არაფერი დამიშავებია.  უბრალოდ ფრენები შეჩერდა. მეტი ხომ არაფერი. კი, შეიძლება ვიღაცეებს შეეშინდათ, მაგრამ ეს ისედაც ხდება.  თქვენც ხომ გეშინიათ, და  საერთოდ ყველას.  მარტო  ჩვენ არ გვეშინია,   არც იმას, და არც მე.  ეს  არის სხვაობა  თქვენსა და ჩვენს შორის.  ჩვენ  არ გვეშინია, რომ   სამყარო  ტყუილი  აღმოჩნდება.  ჩვენ არაფერი გვაქვს დასაკარგი.  ჩვენ არავინ გვყავს ერთმანეთის გარდა.
რაფაელი ჩემი საქმეა რა აღმოჩნდება შენს საბუთებში.  ჩემზეა დამოკიდებული, შეძლებს თუ არა  რომელიმე   ფსიქოდეიდა  ნაფიცი  მსაჯულების  დარწმუნებას,  რომ შენ  დაჩაგრული  და გარიყული  ბავშვი  იყავი.  ამისთვის ვარ მე აქ,  რომ არ დაგიჯერო და არ გენდო.
ანტონი ინტერნეტით გაიცნო.  და ყველაფერი დაავიწყდა.  ამბობდა, რომ როდისმე აუცილებლად დაურეკავს, და მაშინ ყველაფერს მიაგდებს და აეროპორტში გაქანდება. ორი თვე ელოდა მის ზარს. ორი თვე. თავის თავს აღარ გავდა. მხოლოდ იმაზე ლაპარაკობდა, როგორ წაყვება, როგორ  იცხოვრებენ  სასტუმროში,  მთელ დღეებს  ლოგინში გაატარებენ, და  ვერავინ  ვერასდროს  ვეღარ იპოვნის.
რაფაელი მთელი  ჩემი  ცხოვრება შევწირე შენნაირ ნაბიჭვრებს,  ოჯახი დავანგრიე, ჯანმრთელობა გავიფუჭე,  მეგობრები დავკარგე, და  იცი,  რისთვის?  იმისთვის,  რომ   ჩემი შვილი  მშვიდად გავუშვა აეროპორტში.  რომ  ვინმე პროჭს  აზრად  არ  მოუვიდეს  თვითმფრინავში ბომბის შეგდება. აი, ამისთვის.
  ანტონი ადრე  საათობით ვთამაშობდით ნარდს. სკოლის  უკან, სათამაშო მოედანზე.  სიბნელეში.  როცა არ უნდა მივსულიყავი, ყოველთვის იქ მხვდებოდა. სიგარეტი,  ხანდახან  საქანელა, და ყველაზე ხშირად ნარდი. აუცილებლად  ნარდი. მხოლოდ ათი თვის შემდეგ გავიგე,  რა ერქვა.  თავიდან  არც  კი  ვლაპარაკობდით. ვიჯექით და  ცაში ვიყურებოდით.  ერთ დღეს კი გამანდო, რომ  არასოდეს  არაფერი უნატრია.  ნატვრა სისულელეაო...
რაფაელი მოკეტე...
ანტონი მე კი  ჩემს შესახებ მოვუყევი. ყველაფერი მოვუყევი. თვეების მანძილზე სულ ერთად ვიყავით.   ჩვენ და ნარდი. ის არავის არ გავდა. -  სამყაროს უკუღმა უყურებდა.  არაფრის არ  ეშინოდა.  ყოველდღე ახლიდან იწყებდა  ცხოვრებას.   მეც ასე  მინდოდა  ცხოვრება, ყოველთვის...
 რაფაელი ენა გააჩერე...
ანტონი ერთხელ ტანისამოსი გაიხადა,  და მითხრა, შენ ეს უნდა გააკეთოო.  იმიტომ, რომ არც ერთი   მოლოდინი  არ  გავამართლო, და არც ერთი  ოცნება  არ  ავასრულოო....  ერთმანეთს მოვეხვიეთ.  ცრემლები მომდიოდა.  შიშველი იყო.  და მე  ვეხვეოდი.
რაფაელი გაჩუმდი...
რაფაელი ურტყამს ანტონს.  მერე ჩაიკეცება.  და იატაკზე  რჩება.  დაღლილია. ისეთი დაღლილია.  უცებ  დგება  და  კარს აღებს.  სულ ერთი წამით ნათდება  სამყარო.
ანტონი დარჩა?  თუ.... ?  მინდა იცოდეს, რომ ეს მისთვის  გავაკეთე.  იმისთვის, რომ დარჩეს. მინდა, რომ სამუდამოდ დარჩეს. ძალიან მინდა. უნდა ვიცოდე, დარჩა თუ არა? მითხარით, დარჩა?
რაფაელი იცოდე,  არ მოგეშვები, ანტონ. სადაც არ უნდა იყო, მაინც გიპოვი.  ვერც შენი  მჟავა, ვერც შენი  გოგო,  და ვერც  შენი  ალიბი ვერ გიშველის.  მე ვარ შენი მომავალი.  ვერ მომატყუებ. მე ვიქნები შენი  სიმართლე. და არ დავუშვებ, რომ შენნაირი  ნაბიჭვრების  გამო   ჩემი  შვილი   თავისუფლად ვეღარ გავუშვა ვერსად. ასე იქნება,  ეჭვი არ შეგეპაროს.
იმიტომ რომ  სამყაროს ვერ შეცვლი,  გენაცვალე,  და  ვერც  შეაჩერებ.   სამყაროს  შეიძლება მხოლოდ მოერიო, ან დანებდე.  კარგი და ცუდი  არ არსებობს.   მით უმეტეს - უკეთესი და უარესი  სამყარო. კითხე ერთი შენს ღმერთს, თუ  ოდესმე  იპოვი... და   გეტყვის, რომ  სინამდვილეში ზეცა და ქვესკნელი  ერთი და იგივეა,-  გააჩნია საიდან შეხედავ.

რაფაელი გადის.
21. ტყეში ქარიშხალი  ხეებს  აქცევს,  ფოთლებს  ატრიალებს. თუმცა  სიხარული ნაადრევია -  აპოკალიპსი  ჯერ არ დამდგარა.  ყველაფერი ძველებურადაა,  უბრალოდ  ამინდი გაფუჭდა. და ამ უამინდობაში  დგას  ოსკარი ტომრით  ხელში.
ოსკარი ბოლოს  აქ მოვედი.  რა ჯობია ტყეს. -  კაციშვილს ვერ ნახავ.  მარტო  ფოთლებია,  ნაკადული,  კენკრა.  ზოგჯერ  მწყერი ან კურდღელი. ტოტებისგან  საწოლს ვიკეთებ ხოლმე, და სახურავს, რომ არ დამაწვიმოს. ერთი ორი პლედი  მაქვს, ერთი ქვაბი, ერთი ჭიქა, ბლომად დანები. წვნიანის გაკეთება ვისწავლე - წყლით და მწყერის ქონით.  მესამე წელია, რაც  აქ  ვარ. არა მეტყევე, არა კანონი, არა სისტემა. მარტო ტყე -  და მე. უკვე დავმეგობრდით კიდეც.  ბედნიერი ვარ.
ვიყავი, - დღეს დილამდე.  ჩემს საყვარელ მუხასთან ვიწექი, როცა რაღაც შარიშური გავიგონე. ზღარბია მეთქი, ვიფიქრე,  ან ციყვი.  გავიხედე და,  ვიღაც ქალი დავინახე შორს.  ფოთლებს  მოაშრიალებდა  და კვნესოდა  და ოხრავდა.  ხელში კი  აი ეს ეჭირა... / ტომარაზე მიუთითებს/ ვიფიქრე, რაშია საქმე,  ქალს აქ რა უნდა მეთქი.  დავიმალე.  ვხედავ,  არყის ხეებს შორის ჩაიმუხლა და  შიშველი ხელებით დაიწყო მიწის  თხრა. გრძელი  ფრჩხილები ქონდა და  მაღალი  ვარცხნილობა.  სასოწარკვეთილი ჩანდა.
თხრიდა  და თხრიდა,  მერე  ღრიალი დაიწყო.  კი არ  ტიროდა, კი არ  სლუკუნებდა, ცხოველივით ღრიალებდა. მიწაზე გორავდა, ფოთლებში, ხელებს იშენდა თავში, ხეს  ურტყამდა თავს.  ბოლოს, ვხედავ,  აღარ იძვრის. ვიფიქრე ინფარქტი  ხომ არ დაემართა მეთქი. მაგრამ არა, ისევ წამოჯდა, ამოთხარა ორმო, ჩადო შიგ  ეს  ტომარა, და მიწა მიაყარა. დიდხანს იმუშავა. ორმო კარგად  დაფარა.  მერე იჯდა,  და  ჭუჭყიანი  თითებით   სიგარეტს ეწეოდა,  და უყურებდა.  უყურა,  უყურა. მერე   ადგა და  წავიდა.  ვითომც არაფერი, უკანაც არ მოუხედავს.  ზუსტად  33 წუთი   დავიცადე,  და  რომ  აღარ   დაბრუნდა,  და  არც   სხვა  არავინ გამოჩნდა, მივედი  არყის ხეებთან და ამოვთხარე,  რაც  იმ ქალმა ჩამარხა.
22.  მართა 243 ნომერში. ჭამს და ჭამს, სანამ გული არ აერევა. შვარცვალდური ალუბლის ნამცხვარია,  ოღონდ   გემოდაკარგული....

მარტა  გუშინ ვიჯექი  ოფისში ვიჯექი,  და რიცხვებს ვუყურებდი. ცხრაასიათას ექვსასს. ანგარიშები დავხურე.   ტელეფონი გავთიშე.  24 ნაჭერი  ალუბლის ნამცხვარი შევჭამე. ფარდები დავხურე.  კარლზე  ვფიქრობდი,  ჩვენს მეზობელზე, რომელსაც ფილტვი გაუსკდა, რაღაც  ქიმიური  გამონაბოლქვისგან.  ჩემს  ძაღლებზე  ვფიქრობდი,  ზინაზე,  და თინაზე,  რომელსაც  კუჭის პრობლემა  აქვს.   ფრჩხილები დავიკვნიტე, ისეთი ჭუჭყიანი მქონდა.....

მერე აქ მოვედი. არაყი დავლიე,  რადიოში  კლასიკურ მუსიკას  მოვუსმინე, “მაკნატუნაზე”  ვიცეკვე  შიშველმა,  ვარწყიე,  ყინულით სავსე ჯამში  ჩავყავი თავი, ჩემს ფინანსურ კონსულტანტს ფაქსი გავუგზავნე - ვწუხვარ, მაგრამ ყარხარ  მეთქი.   დიდ  ძუძუებიან  ასისტენტს  მივწერე -  ჟირაფს  გავხარ,  როცა  ჩემს ჩანაწერებში ჩახედვას ცდილობ მეთქი,  და   ჯობია  ვინმე  სხვას  ჩაუწვე,  იმიტომ რომ ახლა ვინც  გყავს, გამოყლევებული  სადისტია  მეთქი.

მოხუცებულთა თავშესაფარში დავრეკე და მამაჩემის ექიმს ვუთხარი, რომ  ჯობია  მალე მოკვდეს  და   თუ რამე  ღირსება  შერჩენია, ის მაინც არ დაკარგოს  მეთქი.... ჩემს ნათლულს  შეტყობინება დავუტოვე,  სულ არ მესაყვარლები,  და მხოლოდ იმ  შემთხვევაში გადაგიხდი სწავლის ფულს, თუ  ტრაკს  გაანძრევ  და  სამყაროსთან დამალობანას თამაშს  მოეშვები  მეთქი. 
მე წარმოვიდგინე ის  საავადმყოფო, რომელშიც არ წავედი. წარმოვიდგინე მისი გამხდარი სახე, ხელოვნური შუქი  ფერმკრთალ  ქუთუთოებზე,  მორფისგან   ამღვრეული თვალები,  დამსკდარი ტუჩები,  საბანს ჩაბღაუჭებული თხელი თითები.  წარმოვიდგინე,  როგორ  სხლტებოდა, როგორ  ქრებოდა  და  როგორ უყურებდა ამას  6 მილიონი ადამიანი.

მოსაცდელში ატირებული დედამისი. მის  მუხლებში  შვილიშვილი, -  ვერაფერს ხვდება, უბრალოდ  იბღვირება, იმიტომ რომ  კამერებით დასდევენ.   მისი ტკივილის დაფიქსირებას ცდილობენ.  მაგრამ ამაოდ.  ჯერ ადრეა.  ჯერ პატარაა -  კამერების თავისი განცდების საჩვენებლად.  მისი თითები  წარმოვიდგინე  ჩემს საფეთქლებზე.
ტელევიზორი ჩავრთე, ვუყურე რეპორტაჟს  ლაწირაკზე, რომელსაც   თვითნაკეთი ბომბი  ჩაუდია  ამ დილით  აეროპორტში. პატარა ბიჭებს  უკვე ლეგოს კუბიკებივით შეუძლიათ  ბომბების აწყობა,  აი როგორ სამყაროში გვიწევს მეთქი ცხოვრება,  გავიფიქრე.  და ისევ ის  დამიდგა თვალწინ. დიდი ხანია ეს სამყარო ცეკვა-ცეკვით მიექანება უფსკრულისკენ. ტელევიზორი დავლეწე.
გადავწყვიტე, - 100 400.  100 410.  100 420.  100 430.  100 440.  100 450.  .......  გადავწყვიტე,  რომ ცხრაასიათას ექვსას ორმოცი ნაჭერი ალუბლის ნამცხვარი უნდა შევჭამო.  900 640 გავაქრე.  მოვაშორე ამ  სამყაროდან.
23.ბინა. მაგიდა. დასისხლიანებული გოგო. მაგიდაზე  არც  კვერცხები,  არც საუზმე.  რაფაელი შემოდის...

რაფაელი ცხელ-ცხელი ფუნთუშები მოვიტანე,  ხომ  გინდა....  ანტონია, რა  მოგივიდა, ღმერთო.... ეს რა უბედურაბაა, ანტონია....
ტონი თოხლო კვერცხი  მინდა.  ადრე როგორც  მიხარშავდი.  მაგრად არ მოხარშო. კარგი?
რაფაელი შემომხედე, რა შეგემთხვა...
ტონი ნეტა რა  მაჭმევდა  მაგრად მოხარშულ კვერცხებს.
რაფაელი ეს ვინ ჩაიდინა?
ტონი მშია , მამა.  ვისაუზმოთ რა.  ისე მიხარია, რომ ერთად ვისაუზმებთ...
რაფაელი ვინ გაბედა?
ტონი თოხლო კვერხი მინდა. როგორც ადრე.
რაფაელი ადექი, ანტონია.  სასწრაფოს გამოვიძახებ...
ტონი რატომ არ  ვსაუზმობთ,  შიმშილით  ვკვდები.
რაფაელი მითხარი, რა მოხდა?
ტონი არ მაჭმევ არაფერს?
რაფაელი ანტონია...
ტონი მე ტონი მქვია, - რამდენჯერ უნდა გითხრა,  და  მას მერე, რაც შვიდის გავხდი, არავის ვაძლევ  უფლებას, რომ  ანტონია დამიძახოს, არავის.  რით ვერ გაიგე.
რაფაელი ვინ იყო ის  ნაძირალა....
ტონი ასე სულელივით თუ  იდგები,  მე  თითონ მოვიხარშავ  კვერცხს.  შენთვისაც მოვხარშო?
რაფაელი კარგი, იყავი.  მე მოვხარშავ,  თოხლოდ,  როგორც ადრე, შენ  არ ადგე....  საავადმყოფოში  მერე წავიდეთ. მერე ....  რატომ ქენი ეს  ანტონია... რატომ?
24. ოსკარი. ტომრით.  გრიგალში.
ოსკარი ზუსტად ცხრაასიათას ექვსას ორმოცია. ვითვლიდი ამ ფულს და თან  ლიზეზე ვფიქრობდი,  მე შემეძლო პატარა სახლი მეყიდა და მასთან ერთად მეცხოვრა, მისი კროსვორდების, ვაშლის ნამცხვრების,  და დაუთოებული სარეცხის გარემოცვაში.
ან შემეძლო ახალი  რასკოლნიკოვი გავმხდარიყავი, -  თუ  კატის თავზე  იმდენხანს  ვარტყმევინებდი  ლიზეს თავს, სანამ სულს არ ამოვხდიდი.  მაგრამ მე დანაშაულის და სასჯელის არასოდეს მწამდა. მე მწამს, რომ  ატომებს, რომლებსაც  ვარსკვლავებად  უნდა  ეკაშკაშათ  ცაზე, გზა აებნათ.   და  მე  გზააბნეული ატომების პლანეტა  ვარ.  შეიძლება რაღაც მიზანიც კი  ქონდათ.  შეიძლება  უნდოდათ,  რომ ერთ  მშვენიერ დღეს  ჩვენც  კაშკაში   დაგვეწყო. მაგრამ  ჩაეშალათ.  ჩვენ  უკვე დიდი ხანია  ჩამქრალი  ვარსკვლავები  ვართ.

 ჩამივარდა  ექსპერიმენტი.  ჩიხში შევედი.  ღირსება  რომ  შემენარჩუნებინა, მკვლელობა უნდა  ჩამედინა.  ან  მე უნდა მოვეკალი ვინმეს. მაგრამ  ვის  ვთხოვო - მე ხომ არავინ მყავს. იმიტომ რომ  ვარსკვლავები მიყვარდა ყოველთვის,  ადამიანების კი არასოდეს არაფერი გამეგებოდა.  ინდივიდუალიზმის  ცივ  საკანში  ბედნიერების  ადგილი  არ  არის. „განუმეორებელი“   და  „ბედნიერი“    შეუთავსებადი   ცნებებია.   თუ   ბედნიერები  ვართ,  ესე იგი  ამის  საფასური ვიღაცამ   თავისი ბედნიერებით  გადაიხადა.
ერთი  სიყვარული მეორე  სიყვარულის შესაძლებლობას სპობს.  ჩვენი ყოველი  მშვიდობიანი დღე  სხვისი მშვიდობის ხარჯზეა მოპოვებული.  საუკუნეებია  წინააღმდეგობების  დაძლევას  ვესწრაფით, საპირისპირო  მცნებების შეთავსებას.   მაგრამ  განსხვავებებს  ვერ წაშლი და  შეუთავსებელს  ვერ შეათავსებ.  ეს ომია. -  ჩვენ ომში ვართ ჩაბმული.  მარადიულ ომში  - საკუთარი თავის წინააღმდეგ.  
ბოლოს ყველაფერი იმით დამთავრდება, რომ   არავის არაფერი ეცოდინება -  ომის გარდა.  და  ყველა ოცნება და ყველა ვარსკვლავი სამუდამოდ დაიმარხება  უკანასკნელ  სხეულებთან ერთად.  ეს არის და ეს.  ამიტომაც  ვიფიქრე.... ჯობია  ახლავე წავიდე......

ოსკარი ცეცხლს უკიდებს ტომარას და გულში  იხუტებს. ოსკარი იწვის და ანათებს - ვარსკვლავივით.

25. სახლმა სიმშვიდე ჰპოვა და   აღარასოდეს გაიღვიძებს. ყველგან სინათლე იღვრება. სელია იატაკზეა. ადამი გვერდით უჯდება.
ადამი მასთან მინდა წასვლა.
სელია ასე თქვეს, ძალადობა არ ყოფილაო. არც  მანქანა  დაჯახებიაო.  ეტყობა ძალიან სწრაფად მიდიოდა და გადაიჩეხაო.... მკვდარიაო, ასე თქვეს.  ველოსიპედი  გადარჩა.  თითონ კი  დაიმტვრა. ქვებზე.  საფეთქლებით.   სცადეს ...  მაგრამ  შეუძლებელი იყოო, ასე თქვეს.
ადამი უნდა წავიდე.
სელია არავის ბრალი არ არისო, ასე თქვეს.  არავის  დაუნახავს, რომ იქ იწვა.  ველოსიპედის ნათურა არ  აუნთია,  ორმო  არ ყოფილა  ძალიან ღრმა,  მაგრამ ის  ქვა.....  ეტყობა დაღმართზე  სწრაფად მიაქანებდაო, ასე თქვეს....
ადამი წავიდეთ.
სელია იქ თუ მივალ, მკვდარს არ უნდა გავდეს.  ისეთი უნდა იყოს, როგორიც იყო. მკვდარი არ უნდა იყოს...  და  სახე უნდა ქონდეს. თავისი სახე.
ადამი ძალიან გთხოვ.....
პაუზა.
სელია სიზმარი კარგად მახსოვს. ყველაფერი  მახსოვს.  მისი სახის გარდა.  მისი სახე  მაკლია, რომ  მთელი სიზმარი აღვიდგინო.
ადამი როცა  არეულობა დაიწყო, წარმოვიდგინე, როგორ გამოაქვს გაბრიელს თავისი ველოსიპედი გარაჟიდან, და გამეცინა. ხალხი  გარბოდა, ყვიროდა... მე ხანძარი მეგონა.
სელია იმ სიზმარში  ქუჩაში  მივდიოდით.  გაზაფხული იყო. სამყარო ყვაოდა  და  ვერ ძღებოდა თავისი სილამაზით. ჩვენ  დიდ მრგვალ მოედანს  შემოვუარეთ.  ბოლოს  მივადექით გზის გასაყარს  და მიწისქვეშა გადასასვლელს. 
ადამი არადა ბომბი აღმოუჩენიათ. მე კი ვიდექი და ვიცინოდი. არ ვიცი, რა მაცინებდა. ვიდექი სულელივით და ვიცინოდი.  ადამიანები  პანიკაში გარბოდნენ,  ტერიტორია  ჩაკეტეს, ნამდვილი საგიჟეთი იყო... მეც გიჟივით ვიცინოდი.
სელია იქ  ხშირად ვყოფილვარ, ბავშვობაში ხშირად გამივლია ამ ტუნელში, მასთან ხელიხელჩაკიდებულს. სიზმარში არ ვიცოდი, რომ სიზმარში ვიყავი. ძალიან გრძელი ტუნელი იყო, ყოველშემთხვევაში ასე მეჩვენებოდა.  ჩემს სიზმარშიც  ძალიან გრძელია  და  ჩაბნელებული. მიუხედავად იმისა, რომ  თბილი და  ნათელი დღეა.  დაუსრულებელი კიბეები სხვადასხვა გასასვლელებისკენ  მიდის.  ბავშვობაში ხშირად მიფიქრია, ვაი თუ  გასასვლელი შემეშალოს მეთქი....
ადამი მერე გარეთ გამიყვანეს. ტაქსი გავაჩერე და სასტუმროში წავედი.
სელია ჰოდა,  ჩავდივართ ვითომ ამ გადასასვლელში, რომ მეორე  მხარეს  გადავიდეთ,  სადაც ჩვენი ძველი ბინისკენ მიმავალი ქუჩა  იწყება.  ხელში  მყავს  აყვანილი,-  სიზმარში ვითომ  სამის არის, ჯინსის  ჟაკეტი   აცვია და   შარვალი, რომელიც  სინამდვილეში  არასოდეს  ქონია - რაღაცნაირი, დიდი კაცისას გავს.   მაგრამ ყველაზე  საშინელი  ის არის,   რომ   სახე არა აქვს.-   წაშლილი  აქვს, როგორც   ტელერეპორტაჟში.
ადამი ვიწექი  უზარმაზარ  საწოლზე, და  გაბრიელზე  ვფიქრობდი,  და  ალუბლის ნამცხვრის მოყვარულ ქალზე, რომელმაც თავისი მილიონები ფანჯრიდან გადაყარა. და ისევ სიცილით ვკვდებოდი.  ვიწექი  იქ  და შენზე ვფიქრობდი.
სელია მე  მივათრევ. ის კი მიძალიანდება,  არ მელაპარაკება, არ მიჯერებს,  ფეხებს ძლივს ადგამს. გადასასვლელი აღარ თავდება.  ცივა,  ბნელა და  სიცარიელეა.  რეალობაში   ყოველთვის ადამიანებით არის სავსე, სიზმარში კი თითქოს  ხახა დაუღია  და   გადაყლაპვას მიპირებს.
ადამი მან შენი თავი მომაგონა.  ამიტომ  მომინდა მასთან შეხვედრა.  ეგ იყო და ეგ.  მან შენი  თავი  მომაგონა, სელია.
სელია როცა გასასვლელს მივაღწიეთ  და  მზეში გავედით, როცა ხელი გამაშვებინა და გამექცა, -  ისევ ისე სახეწაშლილი, -   მაშინღა  შევამჩნიე..... - თურმე გასასვლელი შემშლია.
ადამს უნდა  რომ  მოეხვიოს, სელია  ყვირის.  და  სამყარო  ფეთქდება  - სულ ერთი წამით.

 26. სათამაშო მოედანი. სადღაც არსად. სიბნელეა.  საქანელა თავისთვის  ქანაობს.  სამყარო ისეა ჩამომდნარი, ისეთი პატარაა, რომ  ერთ  მუჭში ჩაეტევა. ტონი  ზის. ადამი მოდის. ისიც მიუჯდება. ერთმანეთს არ უყურებენ.

ტონი ჩემი  ოცნებები უნდა  ამოვძირკვო. ყველა.  თავებს  წავაცლი. სათითაოდ.
ანტონი მერე, როცა მთელი   სამყარო ერთ დიდ ჭრილობას  დაემსგავსება...
ტონი ვენებს  გადავჭრი.  მინდა საკუთარი თვალით ვნახო, როგორ იქცევიან  ჩონჩხებად. მინდა საკუთარი ხელით  ჩავდო მიწაში, ერთმანეთის მიყოლებით. და  დავივიწყო.
ანტონი როცა  ყველაფერი გაქრება, რაც გვიყვარდა, როცა  ყველაფერს ცეცხლი  შთანთქავს,   ყვირილი რომ  შეწყდება...
ტონი და აღარასოდეს  გავიხსენო, რომ ოდესღაც რაღაც  მინდოდა.  არ ვიფიქრო, როგორი შეიძლებოდა  ვყოფილიყავი. არ ვიტირებ. არ მენანება.  არც წარსული და არც მომავალი.  
 ანტონი ცრემლები  რომ დაშრება,  სახლები  რომ დაინგრევა,  წარღვნა  რომ წაგვლეკავს,  სისხლისგან დავიცლებით და აღარაფერი გვეხსომება ... როცა ყველა და  ყველაფერი ძილს მიეცემა,  ხომ მომიჯდები გვერდით....
ტონი ის პატარა ბედნიერება რომ არა. ის ერთი ციცქნა ბედნიერება.  მერე რომ   დაჩირქდა  და  ამტკივდა.  არც კი ვიცოდი, რომ  ბედნიერება  მტკივნეულია.
ანტონი და ნარდს ისევ ხომ მეთამაშები, როგორც ადრე?
ტონი ბედნიერება ტკივილი არ უნდა იყოს. - ბედნიერება უნდა იყოს  ბედნიერება.

ანტონი როგორც ადრე.  ისევ აქ.   ისევ შენთან  ერთად.
ტონი ეს ბედნიერებაა?  ბედნიერები  ვართ  მე და შენ ?
ანტონი ჰო.
ტონი  ხმას არ იღებს.
ანტონი კარგი?
ტონი რა?
ანტონი ნარდს ხომ მეთამაშები?
 ტონი სად იყავი ამდენ ხანს?
ანტონი და  შენ?   ახლა უკვე  დაბრუნდი?
ტონი და  შენ?
ანტონი მე მგონი, კი.   თუ   შენ ასე  გინდა...
ტონი მე მინდა, რომ   დავრჩეთ.  შენც  ხომ გინდა,  რომ  მე  დავრჩე?
ანტონი ჰო.
ტონი და ყველაფერს იზამ  ამისთვის?
ანტონი ალბათ.
ტონი მაჩვენებ, როგორ  კეთდება  ის  რაღაცა?
ანტონი არა.
ტონი აბა  ყველაფერს ვიზამო.
ანტონი ეგ აღარ მინდა. ეგ მაშინ იყო.
ტონი ჩვენ ხომ  ახლა ვიწყებთ...
ანტონი მე და შენ?
ტონი ჩვენ დავრჩით.  მაჩვენებ?
პაუზა.
ტონი კარგი.
ანტონი რა?
ტონი ისევ  გეთამაშები ნარდს, როგორც ადრე.
ანტონი კარგი.
ტონი ახლა შენი ჯერია.
 ანტონი  ხმას  არ იღებს.
ტონი მიდი.
ანტონი ჰო.
პაუზა.
ანტონი გოგირდის მჟავა.
ტონი და რა ?
ანტონი ეგ იყო,  რაც  აკლდა.
ტონი და ახლა?  გაქვს?
ანტონი ჰო.
ტონი კარგი.
პაუზა.
ტონი 

ცოტაც,  და ავფეთქდებით......
დასასრული

